
● 1 октябрьдә Казанның Сыртланова урмаында “Бәхетле” ширкәтенең социаль программалары кысаларында социаль ашханә ачу вакыйгасы булды. Анда Дәүләт Советның Социаль сәясәт комитеты рәисе Светлана Захарова, “Бәхетле” ширкәте генераль директоры Мөслимә Латыйпова һәм Казанның Вахитов һәм Идел буе районнары башлыгы Андрей Лобов катнаштылар.

Ветераннарны һәм пенсионерларны Дәүләт Советы исеменнән Өлкәннәр көне белән котлап, Светлана Захарова Татарстанда мохтаҗ кешеләргә ярдәм итү буенча республикада бик күп эш башкарылуын билгеләп үтте. “Шунысы куанычлы, эшкуарларыбыз да әлеге игелекле эштән читтә калмый, - диде ул. – Бүген ишекләрен ачкан ашханә “Бәхетле” ширкәте җитәкчеләренең югары социаль җаваплылыгы турында сөйли”. 

Мөслимә Латыйпока үз чыгышында “Бәхетле”нең беренче шундый ашханәсе 2009 елда ачылганлыгын искә төшерде. “Бүгенгесе җиденче объект булды, - диде ул – Без өлкән буын кешеләрен һәрвакыт игътибар үзәгендә тотарга тиеш. Ләки киләчәктә мондый ашханәләргә мохтаҗ кешеләр саны кимесен иде!” 

● 2 октябрьдә Татарстан парламентының Закон һәм хокук тәртибе комитеты утырышында депутатлар 2016 елга Татарстан бюджеты проектын карадылар. Утырышны комитет рәисе Шакир Яһүдин уздырды. 

Татарстанның төп финанс законының нечкәлекләре турында ТР икътисад министры урынбасары Олег Пелевин һәм ТР финанслар министры урынбасары Алла Анфимова докладлар белән чыгыш ясады. Ике түрә дә, республика бюджеты нефтькә һәм рубль курсы төшкән, Россиягә каршы санкцияләр арткан киеренке икътисади шартларда төзелүенә басым ясадылар.

Республиканың төп финанс документы макроикътисади фразлауларның "консерватив" варианты нигезендә төзелгән. 2016 елда тулаем төбәк продукты үсеше 2,2 процент тәшкил итәр дип планлаштырыла, сәнәгать җитештерүе индексы - 2 процент, хезмәт хакы фонды - 5,9 процент, кулланучылар бәясе индексы - 7 процент. Республика Икътисад министрлыгы бәяләгәнчә, нефтькә экспорт бәясе барреле 60 доллар тәшкил итә, доллар курсы - 56,8 сум. 

Бюджет керемнәре 158 млрд 883 млн 324,5 мең сум тәшкил итәчәк, чыгымнары - 164 млрд 716 млн 273,9 сум, дефициты - 5 млрд 832 млн 949,4 сум. 

Депутатлар финанс юнәлешләр күләмен анализлап, гомумән, ассигнование җитәрлек, дип билгеләп үттеләр. Әмма "Җәмәгать юстициясе институтын үстерү" (245,6 млн сум) һәм "Җәмәгать тәртибен тәэмин итү һәм җинаятьчелеккә каршы көрәш" (95 млн 53 мең сум) программалар чараларын финанслауны карарга кирәк. 

Полициянең участоклардагы вәкаләтлеләрен (участковыйларны) торак белән тәэмин итү, тәртип сагы җәмәгать пунктлары җитәкчеләре эшчәнлеген тәэмин итү, тикшерү органнары өчен җиһазлар сатып алу, ачык элемтә каналлары мониторингы өчен программалы продуктлар сатып алу һ.б. өчен өстәмә акча бүлеп бирү турында сүз бара. 

Моннан тыш, комитет әгъзалары фикеренчә, суд-медицина экспертизасы бюросы хезмәткәрләренең нормадан тыш эшләүләре өчен акча бүлеп бирүне карау кирәк. 

Парламентарийлар белдергәнчә, 2016 елда бу сумма 9 млн 950 сум тәшкил итә. 

Комитет әгъзалары бюджет проектын ТР Дәүләт Советында беренче укылышта карарга тәкъдим итте. Өстәмә финаслауга кагылышлы мәсьәләләр икенче укылышта төзәтмә буларак кертелергә мөмкин. 

Шулай ук комитет депутатлары җәмәгать судьялары кандидатларын расладылар һәм балигъ булмаганнар эшләре һәм аларның хокукларын яклау комиссиясе турындагы республика законын гамәлгә ашыру мәсьәләләре буенча фикерләштеләр.
● 2 октябрьдә Икътисад, инвестицияләр һәм эшкуарлык комитеты утырышында Татарстанның 2016 елга бюджеты проекты каралды. Беренче чиратта, депутатларны илкүләм икътисад, гомумикътисад мәсьәләләре, транспорт һәм юл хуҗалыгы, элемтә, ТКХ һ.б. юнәлешләр кызыксындырды. 

ТР икътисад министры урынбасары Олег Пелевин һәм ТР финанслар министры урынбасары Данил Волков республиканың социаль-икътисади үсеш фаразлары һәм төп финанс законның нечкәлекләре турындагы докладлар белән чыгыш ясадылар. 

Күпчелек макроикътисади күрсәткечләр республика икътисадының үсеш темплары (2010 елда 5,4 проценттан 2015 елда 3,3 процентка кадәр) кимүе белән бәяләнә. Олег Пелевин билгеләп узганча, бу геосәяси вазгыять кискенләшүе дәвам итү, фонд базарындагы киеренкелек, валюта һәм нефть базарларындагы тотрыксызлык белән аңлатыла. "Дөнья икътисады үсеш темплары сүлпәнләнә", - диде ул. 2016 елда Россиядә тулаем эчке продукт 3,3 процентка кимер дип көтелә. Барлык тискәре тенденцияләр, әлбәттә, республика икътисадына йогынты ясый. Әмма, моңа карамастан, ТР Икътисад министрлыгы республика икътисады үсешен 102,2 процентка үсә дип фаразлый. 

2015 елның беренче яртысында икътисадның сәнәгать, авыл хуҗалыгы, төзелеш, ваклап сату кебек төп тармаклары буенча тулаем төбәк продукты динамикасы тискәре секторга күчкән. Бу бигрәк тә эшкәртү сәнәгатенә кагыла. Сәнәгать җитештерүе индексы 2012 елда 106,4 проценттан 2014 елда 100,8 процентка кадәр төште. 2015 елга Ссәнәгать җитештерүе индексы (102,1 процент) фаразлаулары акланмады. 

Шулай да, республика икътисадындагы кризиска карамастан, парламентарийлар фикерләренчә, ул "ныклык запасы булуын күрсәтә". Татарстанда икътисад үсеше күрсәткечләре гомумроссия күрсәткечләреннән артып китә. Тулаем төбәк продукты 1,6 трлн сумнан арткан. Икътисад структурасында сизелерлек үзгәрешләр булды. Сәнәгатьтә эшкәртүче сәнәгать өлеше 70 процентка җиткән, ә чимал сегменты 22 процентка кадәр кимегән. Нефть эшкәртү күләме ике тапкырдан да күбрәк булган. Тышкы сәүдә әйләнеше күләме 22 млрд доллардан арткан. 

Барлык авырлыкларга карамастан, быел инвестицияләр күләме шактый үскән - 17,2 млрд сумга, аларның 70 проценты икътисадның реаль секторына юнәлдерелгән. Алдагы 3 елда тулаем төбәк продукты төп капиталына инвестицияләр өлеше 31 процент чамасы тәшкил итәчәк. Бу күрсәткеч буенча Татарстан Идел буе федераль округы төбәкләре арасында беренче урынны били. 

2016 елда төп капиталга фаразланган инвестицияләр күләме 601,5 млрд сум тәшкил итә, 2017 елда – 653,1 млрд сум (25,2 млрд сумга кимрәк), 2018 елда – 720,7 млрд сум. Төп капиталга инвестицияләр күләме үсеш темплары кимү капитал базарындагы киеренкелек һәм кредит ресурслары чикләүгә нигезләнгән. 

2016 елга керемнәрнең гомуми күләме 158 млрд 883, 3 млн сум күләмендә фаразлана. Ә республика чыгымнары 164 млрд 716 млн 273,9 мең сум тәшкил итә. Дефицит – 5 млрд 832 млн 949,4 мең сум. 

Комитет әгъзалары 2016 елга республика бюджеты проекты буенча фикер алышып, аны беренче укылышта карарга тәкъдим иттеләр. 

Шулай ук утырышта депутатлар мәгълүмати системалар һәм мәгълүматлаштыру турындагы республика законын тормышка ашыру барышы буенча фикер алыштылар. Бу хактагы доклад белән ТР мәгълүматлаштыру һәм элемтә министры урынбасары Тимур Зарипов чыгыш ясады. 

Парламентарийлар бу закон эшен югары бәяләде, хокукый акт нәтиҗәле эшли, эшкәртүгә мохтаҗ түгел, диделәр.
● 2 октябрьдә ТР Дәүләт Советында уздырылган парламент тыңлаулары вакытында ТР финанс министры Радик Гайзатуллин хәбәр иткәнчә, 2016 елда Татарстан бюджетын арттыручы иң мөһим юнәлеш булып керемгә салым булачак. Алар консолидацияләнгән бюджетның 74 процентын һәм республика бюджетының 80 процентын тәшкил итәчәк. Физик затлардан алынган салымның күләме генә дә 59,3 млрд сум булыр дип фаразлана. 

“Татарстан Республикасының 2016 елга бюджеты” темасына багышланган әлеге чарада ТР Премьер-министры Илдар Халиков, ТР парламенты рәисе урынбасары Юрий Камалтынов катнашты. Утырыш ТР Дәүләт Советының бюджет, салымнар һәм финанслар комитеты җитәкчесе Леонид Якунин рәислегендә узды. 

РФ Президенты Владимир Путинның 2012 елның 7 маенда имзалаган Указы нигезендә, бюджет өлкәсендә эшләүчеләрнең хезмәт хакларын арттыру дәвам итәчәк һәм 2016 елның 1 октябьреннән бу юнәлештә эшләүчеләр югарырак хезмәт хакы алачак. Стипендияләрне исә 2016 елның 1 сентябрьреннән 7 процентка арттыру планлаштырыла, дип белдерде ТР финанс министры Радик Гайзатуллин. 

Мәгариф өлкәсенә республика бюджетыннан 45,6 млрд сум, сәламәтлек саклауга 27,8 млрд сум, социаль сәясәткә 25 млрд сум, мәдәнияткә 5,1 млрд сум күләмендә акча бүленер дип ниятләнә. Физик культура һәм спорт юнәлешенә бюджетның 1,6 млрд сумы, ММЧга исә 1,2 млрд сум күләмендә акча карала. 

2016 елда Татарстан республикасының бюджет дефициты кимер дип фаразлана. ТР финанс министры Радик Гайзатуллин сүзләренә караганда, республика бюджетының 100,8 млн сумы дәүләт һәм муниципаль бурычларны каплауга юнәлдереләчәк. Аның күпчелеге Татарстанның федераль бюджетына булган бурычы, гомуми сумма якынча 81,4 млрд сумны тәшкил итә. “2016 елда республиканың дәүләт алдында булган бурычы кимер дип көтелә. Бу “Связьинвестнефтихим” оешмасы 2005 елда Татарстан Республикасы дәүләт гарантиясе белән алган бурычларын вакытында түләү белән бәйле”, - дип басым ясады Радик Гайзатуллин. 

ТР икътисад министры урынбасары Олег Плевин чыгышында 2016 елда төбәк тулаем продукт 102, 2 процентны, 2017 елда 103,2 процентны, 2018 елда 103,4 процентны тәшкил итәр дигән фараз җиткерде. Аның әйтүенчә, ТТПның кимүе сәнәгать, төзелеш һәм сәүдә өлкәсендә үсеш темпының акрынаюына бәйле. 

ТР икътисад министры урынбасары сүзләренчә, 2016 елда сәнәгать җитештерүе 1991 млрд сум, 2017 елда 2203 млрд сум, 2018 елда 2367,7 млрд сумны тәшкил итәр дип көтелә. Сәнәгать җитештерү индексы исә киләсе елга 102 процент, 2017 елга 105,2 процент, 2018 елга 103 процент булыр дип фаразлана. 

Авыл хуҗалыгы өлкәсендә җитештерү 233,8 млрд сумны, 2017 елда 246,4 млрд сумны, 2018 елда 255,8 млрд сумны тәшкил итәр дигән өмет бар. 

ТР бюджеты белән бер яссылыкта Медицина иминиятләштерү территориаль фонды бюджет проекты буенча да фаразлар җиткерелде. Республиканың әлеге фонды җитәкчесе Алсу Мифтахова хәбәр иткәнчә, 2016 елда фондка 39,8 млрд сум күләмендә акча керер дип көтелә. Чыгымнар исә якынча 40,5 млрд сумны тәшкил итәчәк, 2015 ел белән чагыштырганда бу 4 процентка күбрәк. 

“Бу мәсьәлә буенча алдан да зур һәм җентекле эш алып барылды. Моның өчен мин депутатларга рәхмәтемне җиткерәсем килә, - диде Илдар Халиков парламент тыңлауларына җыелучыларга мөрәҗәгать итеп. – Без фаразлар ясау өчен бик кыен чорда яшибез: макроикътисадый күрсәткечләрне дә, бюджетны да фаразлавы кыен. Әмма узган ел без ясаган сайлау аның дөрес булуын тагын бер кат раслады. Былтыр без бюджетны федераль күрсәткечләрдән чыгып формалаштырдык һәм кирәк җирләрдә үзгәрешләр дә керттек. Иң мөһиме исә күп мәсьәләләрне чишү юлларын таптык һәм табабыз”, - диде ТР Премьер-министры.  

● 2 октябрьдә Пензада ИФО Россия субъектлары дәүләт хакимияте Закон чыгаручы органнары ассоциациясенең 44 нче утырышы узды. Аны Ассоциация координаторы, ТР Дәүләт Советы Рәисе Фәрит Мөхәммәтшин үткәрде. 

Фәрит Мөхәммәтшин соңгы айларда илнең иҗтимагый-сәяси тормышының төп вакыйгаларын билгеләде, барыннан да элек, анда РФ нең 83 субъектында төбәкләр җитәкчеләрен һәм муниципаль советлар депутатларын сайлаулар керә. 

Идел буе федераль округы парламентлары рәисләрен дәүләт башлыгы Владимир Путин исеменнән РФ Президентының ИФО дагы тулы вәкаләтле вәкиле урынбасары Олег Мельниченко сәламләде. 

РФ Президентының ИФО дагы тулы вәкаләтле вәкиле урынбасары Алсу Гайнетдинова Идел буе округы төбәкләрендә бюджет сәясәтенең төп юнәлешләрен гамәлгә кую турындагы доклад белән беренче булып чыгыш ясады. 

Икенче доклад Пенза өлкәсе территориясендә бизнесны үстерү өчен төбәк инфраструктурасы эшчәнлеген закон белән тәэмин итүгә кагыла иде. Бу тема буенча Пенза өлкәсе Закон чыгаручылар җыены Рәисе Валерий Лидин чыгыш ясады. 

Бу көнне Пенза өлкәсе ИФО ның бер генә төбәге дә мактана алмаслык казанышларын тәкъдим итте, дип ассызыклады Фәрит Мөхәммәтшин. "Без нәкъ шуның өчен, күршеләр белән тәҗрибә уртаклашу өчен очрашабыз", - диде Татарстан парламенты башлыгы. 

Утырыш ахырында ИФО РФ субъектлары дәүләт хакимияте Закон чыгаручы органнары ассоциациясе һәм Рәхмәт хаты турында нигезләмәләр кабул ителде.  

● 5 октябрьдә Дәүләт төзелеше һәм җирле үзидарә комитеты утырышында 2016 елга республика бюджет проекты каралды. Парламентарийлар комитет кураторлык иткән юнәлешләр: гомумдәүләт мәсьәләләре, дәүләт һәм муниципаль бурычларга хезмәт күрсәтү, муниципаль берәмлекләр бюджетларына гомум рәвештәге бюджетара трансфертлар буенча табышлар һәм чыгым маддәләрен тулыландыру структурасы хакында фикерләште. Утырышны комитет рәисе Альбер Хәбибуллин үткәрде, чарада ТР Дәүләт Советы Рәисе урынбасары Римма Ратникова катнашты. 

Дәүләт Советына Татарстан Президенты тарафыннан кертелгән 2016 елга бюджет проекты, хәзерге вакытта профиль юнәлешләре буенча барлык парламент комитетлары утырышларында тикшерелә. Чистай, Түбән кама, Казан һәм Буада зона киңәшмәләре үткәрелде. 2 октябрьдә парламент тыңлаулары узды. 8 октябрьдә бюджет, салым һәм финанслар буенча төп комитет утырышы булыр дип көтелә, анда парламент комитетларының барлык тәкъдимнәре һәм кисәтүләре гомумиләштереләчәк. 

Татарстанның төп финанс законының төп параметрлары турындагы докладлар белән ТР икътисад министры урынбасары Олег Пелевин һәм ТР финанс министры урынбасары Алла Анфимова чыгыш ясады.

Искәртеп узабыз: республиканың 2016 елга бюджет проекты макроикътисади фаразның консерватив вариантыннан чыгып эшләнгән. Аерым алганда, 2016 елда нефтьнең бер барреле 60 доллар (2017 елда - барреле 65 доллар), доллар курсы - 56,8 сум (2017 елда - 54,5 сум) тәшкил итәр дип фаразлана. Инфляция 7 процент дәрәҗәсендә булыр дип көтелә. 2016 елда тулаем төбәк продукты үткән елга чагыштырма бәяләрдә 2,2 процент, сәнәгый җитештерү индексы 102 процент тәшкил итәр дип планлаштырыла. 

Бюджет турындагы закон проектында республиканың төп финанс документының түбәндәге параметрлары расланган. Табышлар - 158 млрд 883 млн 324 мең сум. Чыгымнар - 164 млрд 716 млн 273 мең сумнан артык. Дефицит - 5 млрд 832 млн 949 меңнән сумнан күбрәк. 

2016 елга ТРның консолидацияләнгән бюджетының төп күрсәткечләре түбәндәгечә: табышлар - 194 млрд 366 млн 954 мең сум, чыгымнар - 200 млрд 199 млн 903 мең сумнан артык, дефицит - 5 млрд 832 млн 949 мең сумнан күбрәк. 

2016 елга республика бюджеты проекты дәүләт төзелеше һәм җирле үзидарә камитетыннан уңай бәя алды һәм Дәүләт Советының киләсе утырышының көн тәртибенә кертү өчен киңәш ителде.
● 7 октябрьдә Социаль сәясәт комитеты утырышы узды. Көн үзәгенә Татарстан Республикасының киләсе елга бюджет проектын карау мәсьәләсе куелган иде. ТР икътисад министры урынбасары Олег Пелевин һәм ТР финанслар министры урынбасары Алексей Шишкин бюджет турындагы доклад белән чыгыш ясадылар. 

Шулай итеп, 2016 ел бюджет проектында бюджет өлкәсенең аерым категория гражданнарына хезмәт хакларын арттыру, 2016 елның 1 сентябреннән стипендияләрне арттыру һ.б. чыгымнар планлаштырылган. 

Социаль сәясәт, сәламәтлек саклау, физик культура һәм спорт, мәгариф өлкәләрендә дәүләт программаларын чынга ашыруга каралган акчалардан тыш, комитет ТР Министрлар Кабинетына сирәк очрый торган авырулардан интегүче гражданнарны дару белән тәэмин итү, югары технологияле җиһазларга техник хезмәт күрсәтү, аларны ремонтлау һәм материаллар сатып алуга, эшләүче гражданнарны шифаханә шартларында тернәкләндерү, сәламәтлек саклау учреждениеләрен капиталь ремонтлау һәм төзүгә өстәмә акча бүлеп бирергә тәкъдим итте. 

Шулай ук ТР бюджет проекты буенча комитет карарында дәүләт медицина учреждениеләрендә эшләүче логопедларга хезмәт хакын күтәрергә кирәклеге билгеләп үтелә. 

Социаль сәясәт комитеты рәисе Светлана Захарова амбулатория-поликлиника звеносын фианслауны арттырырга кирәклеген билгеләп үтте, чөнки гражданнарның 80 процент мөрәҗәгате аларга туры килә. 

Комитет рәисе урынбасары Татьяна Воропаеваны авыруларны дәвалау урынына илтү хезмәтен субсидияләү проблемасы кызыксындырды. 

ТР Дәүләт Советы каршындагы "Мәрхәмәт" хатын-кыз депутатлар берләшмәсе җитәкчесе Илсөя Мезикованы социаль якланмаган категория гражданнарны торак белән тәэмин итү мөмкинлеге кызыксындырды. 

Хезмәт, халыкны эш белән тәэмин итү һәм социаль яклау министры урынбасары Наталья Бутаева, министрлык бу тәкъдимне федераль дәрәҗәдә белдерде, әмма бернинди карар да кабул ителмәде, диде. 

Шулай ук бүген комитет утырышында депутатлар "2016 елга Татарстан Республикасы мәҗбүри медицина иминияте территориаль фонды бюджеты турында"гы ТР закон проектын карадылар һәм хупладылар. 

Комитет утырышында Татарстан Республикасында пенсионерларның яшәү минимумын билгеләү турындагы закон проекты каралды һәм хупланды. Бу пенсиягә федераль социаль түләүләре күләмен билгеләү өчен кирәк. Аны 7526 сум итәргә тәкъдим итәләр. Депутатлар бертавыштан риза булды. 

Шулай ук комитет әгъзалары "Физик культура һәм спорт турында" гы һәм Татарстан Республикасында җирле үзидарә турында"гы ТР Законына үзгәрешләр кертү турындагы закон проектларын карадылар һәм хупладылар. 

Шулай ук Хезмәт, халыкны эш белән тәэмин итү һәм социаль яклау министрлыгының инвалидларны техник тернәкләндерү чаралары белән тәэминаты мәсьләсе буенча мәгълүмат тыңланылды. 

● 7 октябрьдә мәгариф, мәдәният, фән һәм милли мәсьәләләр комитеты утырышы узды. Анда депутатлар республика һәм федераль закон проектларын карадылар. Комитет утырышында ТР Дәүләт Советы Рәисе урынбасары Римма Ратникова катнашты. 

ТР икътисад министры урынбасары Олег Пелевин һәм ТР финанслар министры урынбасары Оксана Кисапова "2016 елга ТР бюджеты турында"гы ТР закон проекты турында мәгълүмат белдерделәр. Закон проекты буенча фикер алышуда депутатлар Римма Ратникова, Разил Вәлиев, Артем Прокофьев, Ирина Бакова, Мәкъзүм Сәлахов катнашты. 

Парламентарийлар документны эшләүчеләрнең игътибарын мәгариф һәм мәдәният системасына дәүләт ярдәме күләмен узган елдагыча сакларга кирәклегенә юнәлтте. Алар шулай ук парклар һәм скверларны карап тоту, территорияләрне төзекләндерү, клуб, мәктәп, балалар бакчаларын капиталь ремонтлау өчен планлаштырылган акча күләме белән кызыксынды. Чыгыш ясаучылар 2016 елда Габдулла Тукайның тууына 130 ел тулачагын искәрттеләр, һәм шул уңайдан чаралар үткәрү өчен бюджеттан финанслау таләп ителә. Татарстан милли китапханәсенең яңа бинасы төзелешен проект дәрәҗәсендә булса да финанслый башларга кирәклеген белдерделәр. 

Бюджет закон проектын карагач, комитет әгъзалары ТР Дәүләт Советына парламентның якындагы утыршында беренче укылышта карарга тәкъдим иттеләр. 

Аннары ТР мәгариф һәм фән министры урынбасары Айдар Каюмов тәкъдиме буенча комитет "2016 елда гомуми белем бирү оешмаларында һәм һөнәри мәгариф оешмаларында һәркемгә ачык һәм бушлай мәктәпкәчә, гомуми башлангыч, төп гомуми белем, урта гомуми белем, шулай ук өстәмә белем алуга хокукларын чынга ашыруга дәүләт гарантияләрен финанс белән тәэмин итү нормативларын раслау турында"гы һәм "2016 елда ТР муниципаль мәктәпкәчә мәгариф оешмаларында һәркемгә ачык һәм бушлай мәктәпкәчә белем алу хокукларын чынга ашыруга дәүләт гарантияләрен финанс белән тәэмин итү нормативларын раслау турында"гы ТР законнары проектларын беренче һәм өченче укылышта кабул итәргә тәкъдим итте. 

Комитет ТР Мәгариф һәм фән министрлыгының балаларга өстәмә белем бирү бүлеге башлыгы Эльвира Сафинаның ТР да балаларга өстәмә белем бирү системасы турындагы мәгълүматын игътибарга алды.
● 8 октябрьдә Бюджет, салымнар һәм финанслар комитеты утырышында депутатлар парламент комитетларының 2016 елга республика бюджеты буенча тәкъдимнәрен гомумиләштерде. 2016 елга ТР бюджеты проектын ТР Дәүләт Советы утырышында беренче укылышта кабул итәргә тәкъдим булды. 

"2016 елга республика бюджеты проекты керем һәм чыгымнар буенча алдагасыннан 6 процентка артыграк, - дип билгеләп үтте бюджет, салымнар һәм финанслар комитеты рәисе Леонид Якунин, - программаларны кыскарту турында сүз бармый". 

Быел, федераль закон чыгаручыга ияреп, республика бюджетны бары 2016 елга гына кабул итә. Татарстан Республикасы бюджет проектын төзү һәм раслау үзенчәлекләре турындагы тиешле закон проекты һәм 2016 елга Территориаль мәҗбүри медицина иминияте фонды бюджеты проекты бүген комитет әгъзалары тарафынан расланган һәм Дәүләт Советының алдагы утырышында каралачак. Әмма бу вакытлы чара гына. Комитет эшләгән закон проекты бары озак вакытка исәпләнгән планлаштыру нормаларын гына туктата. 

Комитет утырышында Татарстанның социаль-икътисади үсешенең фаразланган күрсәткечләре һәм төп бюджет параметрлары турындагы докладлар белән икътисад министры Артем Здунов һәм финанс министры Радик Гайзатуллин чыгыш ясады. Республиканың төп финанс законына уңай бәяне Хисап палатасы бирде. 

"Дөнья икътисадының үсеш тизлеге кими, - дип белдерде Артем Здунов, - алдагы елларда 5 процент үсеш күзәтелсә, хәзер аналитиклар үсеш 3,3 проценттан артмас дип фаразлый". 

Һичшиксез, болар Россия һәм Татарстан икътисадына сизелерлек йогынты ясый. Әйтик, икътисад министры бәяләгәнчә, 2016 елда республикада сәнәгый җитештерү индексы 99,2 проценттан артмаячак. 

Татарстан Республикасының 2016 елга бюджетының төп үзенчәлекләре һәм күрсәткечләре түбәндәгечә. Социаль-икътисади үсеш күрсәткечләре: тулаем төбәк продукты үсеше 2,2 процент; хезмәт хакы фонды үсеше 5,9 процент; кулланучылар бәясе индексы үсеше 7 процент; нефтькә экспорт бәясе - барреле 60 доллар; доллар курсы - 56,8 сум. 

Татарстан Республикасы бюджетының 2016 елга төп парметрлары: табыш – 158 млрд 883 млн 324,5 мең сум; чыгымнар – 164 млрд 716 млн 273,9 мең сум; дефицит – 5 млрд 832 млн 949,4 мең сум. Традиция буенча республика бюджетының күп өлешен табышка салым тәшкил итә (салым табышларының гомум күләменең 39 проценты). 

2016 елда 57,3 млрд сум күләмендә табышка салым алыныр дип көтелә. 

ТР Финанс министрлыгы фразаларына караганда, физик затлар табышына салым республика бюджетын 41,5 млрд сумга тулыландырырга тиеш. 

2016 елда РФ Президенты указларын тормышка ашыру кысаларында бюджет тармагында эшләүчеләрнең хезмәт хакын арттыру; социаль туклану һәм ташламалы даруларга чыгымнарны 7 процентка индексацияләү; 2016 елның 1 сентябреннән стипендияләрне 7 процентка күтәрү; 2016 елның 1 июленнән коммуналь хезмәтләргә тарифларны 7,5 процентка күтәрү планлаштырыла. 

Өстәмә табыш алынган очракта, депутатлар республика Министрлар Кабинетына аларны инвестицион проектларны финанслауга, предприятиеләрне техник җиһазлауга, нәтиҗәле эшләүче кече һәм урта бизнес предприятиеләренә адреслы ярдәмгә тотарга тәкъдим итә. 

Комитет утырышында башка мәсьәләләр дә каралды. Аның эшендә ТР Дәүләт Советы Рәисе урынбасары Юрий Камалтынов катнгашты..
● 8 октябрьдә Дәүләт Советында КПРФ фракциясе республика журналистлары өчен матбугат конференциясе уздырды. ул ТР Президентының Дәүләт Советына юлламасын һәм республиканың 2016 елга бюджеты проектын тикшерү йомгакларына багышланды. Матбугат вәкилләре сорауларына депутатлар Хафиз Миргалимов, Артем Прокофьев һәм Александр Комисаров җавап бирделәр.

Очрашу башында фракция җитәкчесе Хафиз Миргалимов, юлламаны анализлап, аның республика үсеше өчен гаять мөһим булуын билгеләп үтте. “Бу гади генә юллама булмады, - диде ул. – Президент тормышыбызның бөтен якарына кагылды, барлык проблемаларны күтәрде, уңышларны күрсәтте. Министрлыклар, дәүләт һәм муниципаль органнар, җәмәгать оешмалары алдына конкрет бурычлар куйды”. 

Республика бюджеты проекты турында сөйләп, Хафиз Миргалимов документ нигезенә Президент юлламасында күрсәтелгән стратегик максатлар салынуын ассызыклады. “Барлык социаль йөкләмәләрнең үтәлү гарантиясе саклану куандыра, - диде ул. – Дәүләт прогтраммаларын финанслау ярдәмендә республика икътисадый кризисның тискәре йогынтысын киметә алыр дигән ышаныч туа”. 

Фракция җитәкчесе шулай ук коммунистларның бюджет проектына кайбер тәкъдимнәрен дә атап узды. 

Артем Прокофьев фракциянең закон чыгару планнары белән уртаклашты. Аның сөйләвенчә, фракция сугыш балалары турында федераль закон булдыру өчен эш башлаган. Коррупция турындагы законнарга үзгәрешләр кертү турындагы закон проекты да планга кертелгән. Шулай ук демонстрацияләр турындагы законны “йомшарту” юнәлешен дә коммунистлар фракциясе игътибардан төшерми. 

Аннары фракция әгъзалары журналистларның сорауларына җавап бирделәр. 

● 8 октябрьдә Дәүләт Советында II төрки яшьләр фестивале ачылу тантанасы узды. Быел чарада Россия субъектлары һәм чит илләрнең иҗтимагый оешмаларыннан 10 төрле милләттән 60тан артык вәкил катнаша. Фестиваль 12 октябрьгә кадәр дәвам итә. 

Чара РФның төрле төбәкләре, ерак һәм якын чит илләрдә яшәүче төрки яшьләрне мәдәни-милли берләштерү, эшлекле һәм мәдәни элемтәләрне киңәйтү, яшьләр сәясәте, фән, мәдәният һәм мәгариф өлкәсендә мәгълүмат алмашу, төбәкләрдә төрки яшьләр оешмалары каршында торган проблемаларны хәл итүгә йөз тота. Фестивальне оештыручылар - ТР Яшьләр эшләре һәм спорт министрлыгы, Федераль татар милли-мәдәни мохтарияте һәм "Идел" Яшьләр үзәге" ДБУ. 

Фестиваль ачылу тантанасында ТР Дәүләт Советы Рәисе урынбасары, ТР Журналистлар берлеге җитәкчесе Римма Ратникова катнашты. Фестивальдә катнашучылар алдында чыгыш ясап, ул, Татарстан төрки яшьләрне җәлеп итү үзәгенә әверелә бара, дип билгеләп үте. "Безгә сезнең тәҗрибә, яшьләр сәясәтен ничек тормышка ашыруыгыз кызыклы. Һәм без тәҗрибә алмашырга әзер, чөнки яшьләр сәясәте өлкәсендә җитди казанышларыбыз бар", - диде ул сәламләү чыгышында. 

ТР Дәүләт Советы Рәисе урынбасары сүзләренчә, республикада милләтара һәм конфессияара мөнәсәбәтләрне ныгыту өчен милли үзенчәлекләрне саклап калу буенча чаралар шактый үткәрелә. "Татарстанда гомер кичерүче барлык милләтләрнең телләрен һәм мәдәниятләрен саклап калу - Татарстанда иң мөһиме. Без моңа зур игътибар бирәбез, - диде ул. - Үз вакытында Татарстанга Әрмәнстан, Әзербайҗан, Грузия, Үзәк Азия һәм башка ил вәкилләре килеп яшәп калган. Аларның биредә ничек яшәүләре һәм үзләрен ничек хис итүләре дә безнең өчен мөһим". 

Римма Ратникова искәртеп узганча, ТР Президенты Рөстәм Миңнеханов республика Дәүләт Советына юлламада Татарстанның барлык казанышлары милләтләр арасындагы дуслыкка нигезләнгәнен аерым билгеләп үткән иде. Ул шулай ук ТР Халыклары ассамблеясы, ТР Халыклар дуслыгы йорты эше, республиканың икътисади, сәнәгый, инвестицион куәте, республика социаль программаларын тормышка ашыру, Стратегия-2030, быел 13 сентябрьдә узган сайлаулар һәм ТР Президенты инаугурациясе турында да сөйләде. "Бер яктан, республикабыз инновацияләр хисабына үсеш кичерә, икенче яктан, безнең терәк һәм нигез - тарихи үткәнебезне саклап калу. Төрле милләтләр гасырлар буе Татарстанда яшәргә күнеккән. Республикабызга карата мәхәббәт һәм хөрмәт, җирле патриотлык тәрбияләү - безнең сәясәтнең бер өлеше. Күп кенә чит ил студентлары белем алу өчен Казанны сайлый, чөнки безнең сәясәт - барлык өлкәләрдә милләтләр тигезлеге. Бу республикада тотрыклылык вазгыятендә булырга һәм актив үсеш кичерергә мөмкинлек бирә", - дип сүзен йомгаклады ТР Дәүләт Советы Рәисе урынбасары. 

Фестивальдә катнашучыларны Федераль татар милли-мәдәни мохтарияте аппараты җитәкчесе Миләүшә Шәрипова да сәламләде. Аның сүзләренчә, төрки милләтләр яшьләре аралашырга, бергәләп туган проблемаларны хәл итү юлларын табарга тиеш. 

Үз чиратында, ТР Яшьләр эшләре һәм спорт министрлыгының балалар һәм яшьләр оешмалары белән эшләү бүлеге башлыгы Владислав Усанов билгеләп узганча, Татарстан өчен яшьләр сәясәте өстенлекле санала. "Күп милләтле Татарстан - төрле мәдәният, милләт, диннәр арасында җәмгыять төзү, дуслык һәм тынычлыкта яшәү үрнәге. Яшьләр сәясәте - әлеге дуслыкны саклап калуда стратегик корал", - диде ул. 

Җавап сүзе белән «Про-Евразия» Интеграция үзәген (Молдова) гамәлгә куючы Анатолий Талмач чыгыш ясады. "Казанда төрки яшьләр фестивален үткәрү - икеләтә вакыйга. Бу илләр һәм РФның башка төбәкләре өчен дә әһәмиятле тәҗрибә. Бу бөтен төрки дөнья өчен мөһим. Без Татарстанның милли телләрне саклап калу буенча белем бирү программаларын ничек тормышка ашыруына шаһит булдык. Икътисади элемтә һәм проектлар да файдалы булачак. Россия өчен кризис һәм санкцияле шартларда без Евразия моделен табарга тиеш. Минемчә, Евразия моделе ул - Казан", - дигән фикерен җиткерде ул. 

●  9 октябрьдә ТР парламенты Президиумының чираттагы утырышы булды. Анда V чакырылыш ТР Дәүләт Советының 12 нче утырышы көн тәртибенә кертелә торган мәсьәләләр турында сүз барды. Утырыш республика закон чыгару органы җитәкчесе урынбасары Юрий Камалтынов рәислегендә узды. Киләсе утырышта каралачак мәсьәләләр хакында һәм 12 нче утырышның көнен билгеләү буенча парламент Секретаре Лилия Маврина чыгыш ясады. 

ТР закон чыгару органы Президиумы хәл иткәнчә, киләсе утырыш 17 октябрьгә, шимбә көнгә, билгеләнде. Анда барлыгы 33 мәсьәлә карау ниятләнә. Шуларның 11е ТР закон проектлары булса, калганнары - федераль закон проектлары. 

Татарстан закон проектлары арасында җәмәгать судьяларын сайлау, “2016 елга Татарстан Республикасында гомуми белем бирү оешмаларында һәм һөнәри белем бирү оешмаларында һәркем өчен мөмкин булган һәм түләүсез мәктәпкәчә, башлангыч гомуми, төп гомуми, урта гомуми белем, шулай ук өстәмә белем алуга хокукларны гамәлгә ашыруның дәүләт гарантияләрен финанс белән тәэмин итү нормативларын раслау турында”гы 157-5 нче номерлы Татарстан Республикасы законы проекты хакында, “Татарстан Республикасы муниципаль районнарының җирле үзидарә органнарына муниципаль районга кергән җирлекләрдән Татарстан Республикасының муниципаль норматив хокукый актлары регистрын алып бару өчен кирәк булган мәгълүматларны җыю буенча Татарстан Республикасы дәүләт вәкаләтләрен бирү турында”гы 137-5 нче номерлы Татарстан Республикасы законы проекты хакында, “Татарстан Республикасы Экология кодексына үзгәрешләр кертү турында”гы 151-5 нче номерлы Татарстан Республикасы законы проекты хакында, “Физик культура һәм спорт турында”гы Татарстан Республикасы Законына һәм “Татарстан Республикасында җирле үзидарә турында”гы Татарстан Республикасы Законына үзгәрешләр кертү хакында”гы 142-5 нче номерлы Татарстан Республикасы законы проекты турында, “Пенсиягә федераль социаль өстәмә акча күләмен билгеләү өчен 2016 елга Татарстан Республикасында пенсионерның яшәү минимумы күләмен билгеләү турында”гы 159-5 нче номерлы Татарстан Республикасы законы проекты хакында һ.б. мәсьәләләр бар. 

Көн тәртибенә куелачак төп мәсьәлә исә “2016 елга Татарстан Республикасы бюджеты турында”гы 160-5 нче номерлы Татарстан Республикасы законы проекты хакында булачак. Моннан тыш, 12 нче утырыш барышында “Җәмәгать тәртибен саклауда гражданнарның катнашуын оештыру турында” темасына хөкүмәт сәгате уздыру да ниятләнә..
● 9 октябрьдә Татарстан Республикасы Дәүләт Советы депутатларыннан һәм аппарат хезмәткәрләреннән торган бер төркем Кама Тамагы төбәгенә барып, берничә чакырылыш дәвамында Татарстан парламентына депутат булып сайланган Россиянең атказанган сәнгать эшлеклесе, Габдулла Тукай премиясе лауреаты Туфан Миңнуллин эзләре буйлап сәяхәт кылдылар. Халкыбызның бөек улы 2012 елда бакыйлыкка күчте. 

Драматургның тууына 80 ел тулу уңаеннан оештырылган бу сәфәр Туфан Миңнуллин музее белән танышудан башланды. Музей 2012 елның көзендә ачылган. Бу бина Туфан Миңнуллинның иҗат йорты буларак кулдан буралган агачлардан төзелгән. Әдип анда яшәргә, иҗат итәргә, дуслары белән очрашулар, әдәби кичәләр оештырырга хыяллана. Хәзер инде бина тулысынча музей рәвешендә җиһазланган. Анда Туфан Миңнуллинның хатлары, фоторәсемнәре, шәхси әйберләре саклана. Экспонатлар артып тора. Бүгенге очрашуда парламентның Мәгариф, мәдәният, фән һәм милли мәсьәләләр комитеты рәисе Разил Вәлиев Туфан Миңнуллин истәлегенә багышланган альбом-китап бүләк итеп калдырды. 

Кунаклар район китапханәсендә дә булдылар. Искиткеч зәвыклы бу бина Туфан ага тырышлыгы белән төзелгән. Анда, китапханәдән тыш, районның никахлар теркәү залы да урын алган. 

Кунаклар биредә Туфан Миңнуллин әсәрләреннән төзелгән күргәзмә белән таныштылар. “Түгәрәк өстәл” форматында уздырылган очрашуда Туфан Миңнуллин турында истәлекләре белән уртаклаштылар. 

“Туфан ага еш кына, үз туган ягымда хөрмәт итмиләр икән, кайда гына хөрмәт итсәләр дә, миңа аның кирәге юк, дия иде, - диде Разил Вәлиев. – Туфан абый туган ягында да, республикада да, аннан читтә дә бик хөрмәтле кеше булды. Чөнки ул үзе туган ягым, туган авылым, милләтем дип яшәде, якташларына кулыннан килгәнчә ярдәм итте, авылын саклау өчен тырышты. Ул һәркем белән – көтүче белән дә, җитәкчеләр белән дә уртак тел таба иде, һәркемнең үз телендә сөйләшә иде. Аның бик зур әдәби мирасы калды. Ул байлыкны кадерләп саклау, киләчәк буынга тапшыру – безнең бурыч. Республикада һәм районда Туфан Миңнуллин исемен мәңгеләштерү өчен күп эшләр эшләнде. Түбән Кама театры Туфан исемен йөртә, Казанда һәм Кама Тамаганда әдип исемендәге урамнар бар. Аның исеме белән театр фестивальләре уздырыла, премияләр билгеләнде. Бу эшләр киләчәктә дә дәвам итәр дип ышанам”. 

Туфан Миңнуллин исемен йөртәчәк зур бакчага Кама Тамагы бистәсендә нигез салынган. Бүген Татарстан парламенты вәкилләре анда агачлар утырттылар. Туфан бакчасы киләчәктә шаулап үсәр, бәхетле кешеләрнең яраткан урынына әверелер дип ышанасы килә.
● 12 октябрьдә ТР Дәүләт Советы депутатлары Төркия Республикасының Генераль консуллыгындагы Кайгы уртаклашу китабында үз сүзләрен язып калдырдылар. Парламентарийлар, Әнкарада теракт уңаеннан, Төркия халкының кайгысын уртакла. 

Искәртеп үтик: узган шимбә 10 октябрьдә Төркия башкаласында тимер юл вокзалы тирәсендә өч секунд ара белән ике шартлау булды. Соңгы мәгълүматлар буенча, анда 95 кешенең гомере өзелгән, 246 кеше  хастаханәдә ята. 

"Татарстан Респубикасы Дәүләт Советы депутатлары Төркия Республикасы тугандаш халкының, Төркия тарихында иң куркыныч терактларның берсе - Әнкарадагы шартлаулар сериясе уңаеннан, тирән кайгысын уртаклаша. Бу кешелексез җинаятьтә гаеплеләр җәзасын алачагына шигебез юк. Бу фаҗигале көннәрдә Төркия Республикасы гражданнарының кайгысын уртаклашабыз", - диелгән ТР Дәүләт Советы Рәисе һәм депутатлары исеменнән язылган кайгынамәдә. Аны ТР Дәүләт Советы Рәисе урынбасары Римма Ратникова, Мәгариф, мәдәният, фән һәм милли мәсьәләләр комитеты рәисе Разил Вәлиев, парламент аппараты депутатлары һәм җаваплы хезмәткәрләре имзалаган. 

Бу уңайдан шуны билгеләп үтик: 12-13 октябрьдә 9.00-18.00 сәгатьләрдә казанлылар да Төркия Республикасының Казандагы Генераль консуллыгында кайгы уртаклашу сүзләрен язып калдыра ала.  

● 14 октябрьдә Венгриянең Казандагы Генераль консуллыгында ТР Дәүләт Советы депутатлары, Венгриянең элеккеге Президенты Арпад Генц үлеменә бәйле рәвештә, ил халкының кайгысын уртаклашты. Парламентарийлар Кайгы уртаклашу китабына язып калдырдылар. 

Венгриянең дәүләт һәм сәясәт эшлеклесе, язучы, тәрҗемәче Арпад Генц 2015 елның 6 октябрендә 93 яшендә вафат булган. Ул ил белән сәяси корылыш алмашкан чорда идарә иткән. Сәясәтче дәүләт башлыгы вазифаларын 1990 елның августында биләгән һәм 2000 елның августына кадәр Президент булган. Арпад Генц шулай ук депутат та булган, Венгриянең Милли җыен рәисе итеп сайланган. 

"Татарстан Республикасы Дәүләт Советы депутатлары, Генц әфәнде вафат булу сәбәпле, Венгрия халкы белән бергә кайгыра. Татарстанда аның югары дәүләт вазифаларындагы актив эшчәнлеген хөрмәт белән искә алалар. Генц әфәнде, демократик Венгриянең яңа тарихындагы беренче Президенты, безнең өчен һәрчак үз иленә тугры хезмәт итү, үз дәүләте алгарыш һәм чәчәк атуының ышанычлы идеалы булып калыр", - диелгән Татарстан Республикасы Дәүләт Советы Рәисе һәм депутатлары исеменнән кайгынамәдә. Аны ТР Дәүләт Советының законлылык һәм хокук тәртибе комитеты рәисе Шакир Яһүдин, икътисад, инвестицияләр һәм эшкуарлык комитеты рәисе урынбасары Марат Галиев, шулай ук Татарстан парламенты аппаратының җаваплы хезмәткәрләре имзалаган.
● 14 октябрьдә Дәүләт Советында “Бердәм Россия” Бөтенроссия сәяси партиясенең ТРда депутатлар берләшмәләре Республика координацион советы җыелышы узды. Аны республика парламенты рәисе урынбасары, ТР закон чыгару органында “Бердәм Россия” сәяси партиясе фракциясе җитәкчесе Юрий Камалтынов алып барды. 

Чарада шулай ук ТР Президенты Аппараты җитәкчесе урынбасары-ТР Президентының Территорияләр белән эшләү идарәсе башлыгы Илнур Гарипов, республика муниципаль районнарында һәм шәһәр округларында “Бердәм Россия” сәяси партиясе җитәкчеләре, ТР парламенты депутатлары Татьяна Воропаева, Марат Галиев һ.б. катнашты. 

Ю. Камалтынов сүзен 13 сентябрь көнне уздырылган сайлаулар нәтиҗәләләреннән башлады һәм халыкның “Бердәм Россия” партиясе тарафыннан тәкъдим ителгән кандидатларны хуплавын, зур ярдәм күрсәтүен, 7716 депутат мандатының 6106 сы бердәмроссиялеләргә бирелүен ассызыклады. Ул шулай ук, сайлауларда нәтиҗәле эш алып барган өчен, рәхмәт белдерде. 

“Безнең алдагы бурыч — ТР Президенты Рөстәм Миңнехановның берничә генә көн элек җиткергән юлламасын тиешенчә тормышка ашыру. Безне 2016 нчы — бик авыр ел көтә. Республика Дәүләт Советының алдагы утырышында киләсе елга бюджет каралачак. Сез дә муниципаль берәмлекләрдә һәм шәһәр округларында бюджет кабул итәчәксез. Бюджетны ничек бар — шулай кабул итәргә кирәк”, - диде Юрий Камалтынов. 

Әлеге сәяси партиянең Координацион советы беренче тапкыр формалаша, гәрчә аны булдыру карары 2014 елда ук кабул ителгән булса да. ТР закон чыгару органында “Бердәм Россия” сәяси партиясе фракциясе җитәкчесе аңлатканча, бу Татарстанда 2015 елда сайлау кампаниясен уздыру һәм муниципаль берәмлекләрдә, шәһәр округларында депутатларны яңадан сайлау белән бәйле. 

Җыелыш барышында “Бердәм Россия” Бөтенроссия сәяси партиясенең ТРда депутатлар берләшмәләре Республика координацион советы Нигезләмәсе кабул ителде. Шулай ук советның рәисе һәм аның урынбасарлары, секретаре, презедиум сайланып куелды. Татарстанда эшчәнлек алып барачак Координацион советны Юрий Камалтынов җитәкләячәк. Аның урынбасаралары итеп, “Бердәм Россия” сәяси партиясенең төбәк башкарма комитеты җитәкчесе Андрей Кондратьев һәм Казан шәһәре Думасында “Бердәм Россия” фракциясен җитәкләүче Надыйр Хәйруллин сайланды, секретарь вазыйфасын “Бердәм Россия” Бөтенроссия сәяси партиясенең Татарстан төбәк бүлеге башкарма комитеты җитәкчесе урынбасары- партия корылышы бүлеге җитәкчесе Светлана Гыйниятуллина башкарыр дип көтелә. 

Андрей Кондратьев сүзләренчә, узган чакырылыш депутатларының кайберләре вазыйфаларын тиешенчә башкармаган. Республиканың 5 районында исә фракцияләр эшчәнлеге бөтенләй дә алып барылмаган. 

 “Без күп ваыт мондый нәрсәләргә күз йомып килдек. Кайбер депутатлар, сайлап куелганнан соң, партия эшеннән бөтенләй дә читләшә. Республиканың 20 ләп районында фракция эшләре тиешенчә башкарылмады, ә 5 районда исә мондый эшләр бөтенләй алып барылмады”, - диде ул. А. Кондратьев партия проектларына басым ясарга кирәклеген искәртте һәм аларны сайлаучы белән сайлап куелучы арасында төп инструмент, дип атады. Проектларның саны артыннан куарга түгел, ә сайлаучыларга нәрсә мөһим, нәрсәгә ихтыяҗ булуын ачыкларга өндәде. 

Татьяна Воропаева халык белән очрашу барышында булган гозерләр, аларның үтәлеше хакында хисап тотты, Марат Галиев икътисадый мәсьәләләрне күтәреп, стратегия 2030 да булган бурычларга тукталды. 

Шул рәвешле, мондый Координацион совет Татарстанда беренче тапкыр формалашты. Юрий Камалтынов хәбәр иткәнчә, ул, хакимият вертикален иң төпкә кадәр җиткерү, сайлаучылар белән тыгыз эшләү, сайлау кампаниясе вакытында бирелгән вәгъдәләрнең үтәлүен контрольда тоту максатыннан, оештырыла. Мондый советларны ул муниципаль районнарда да булдырырга кирәклегенә басым ясады. “Бу партиянең тәэсирлеген арттыра һәм партия сүзен хакимиятнең иң түбән өлешенә кадәр җиткерергә ярдәм итәчәк”, - диде ул.
● 17 октябрьдә иртәнге унда бишенче чакырылыш Татарстан Республикасы Дәүләт Советының уникенче утырышы ачылды. Чарада Татарстан Президенты Рөстәм Миңнеханов, Дәүләт киңәшчесе Минтимер Шәймиев, Премьер-министр Илдар Халиков та катнашты. 

Президиум көн тәртибенә 33 мәсьәлә тәкъдим иткән иде. Дәүләт Советының профиль комитет рәисләре Шакир Яһүдин һәм Леонид Якунин керткән тәкъдимнәрдән соң бишенче чакырылыш Татарстан Республикасы Дәүләт Советының уникенче утырышының көн тәртибе 41 сорау белән расланды. 

● 19 октябрьдә ТР Дәүләт Советы Рәисе, Европа Советының җирле һәм төбәк хакимиятләре конгрессының Актуаль мәсьәләләр комитеты рәисе Фәрит Мөхәммәтшин эш сәфәре белән - Страсбургта. Ул Европа Советының җирле һәм төбәк хакимиятләре конгрессы бюросы һәм Төбәкләр палатасы бюросының чираттагы утырышында катнаша. Утырышлар оештыру рәвешендә, парламентарийлар агымдагы атнада Европа Советының җирле һәм төбәк хакимиятләре конгрессының пленар утырышларында фикер алышырга тиешле мәсьәләләрне тикшерәләр. 

Европа Советының җирле һәм төбәк хакимиятләре конгрессы сессиясе алдыннан шулай ук комитет утырышлары да, шул исәптән Фәрит Мөхәммәтшин җитәкләгән Актуаль мәсьәләләр комитетының да, сәяси төркемнәр дискуссияләре, тематик очрашулар һәм сөйләшүләр каралган. Европа закон чыгаручыларының игътибар үзәгендә - миграция һәм социаль интеграция мәсьәләре, мигрант һәм качакларның хокукларын яклау. Бу тема хәзер европалылар өчен аеруча актуаль, чөнки Якын Көнчыгышның кабер илләрендәге хәрби хәрәкәтләргә бәйле рәвештә, әлеге дәүләтләрнең күп санлы кешеләре Европада котылу эзли. 

Россия делегациясе әгъзалары миграциянең барлык этапларын гуманлаштыруга юнәлдерелгән миграция сәясәтен төзү өлкәсендә үз тәҗрибәсе белән уртаклашачак. Моннан тыш, Европа парламентарийлары үз утырышларында хатын-кызларның җәмгыяви-сәяси тормышта катнашу, радикализация һәм экстремизмга чик кую, хакимият органнары һәм гражданнар җәмгыяте институтларының партнерлык мөнәсәбәтләрен урнаштыру, яшьләр сәясәте турында фикер алышачак. Европа Советының җирле һәм төбәк хакимиятләре конгрессы пленар утырышларында докладларның күпчелеген Фәрит Мөхәммәтшин рәислегендәге Актуаль мәсьәләләр комитеты әзерләгән. 

Европа Советының җирле һәм төбәк хакимиятләре конгрессының парламент структуралары утырышларында традиция буенча Европа Советына керүче 47 Европа иленнән яшьләр иҗтимагый оешмалары вәкилләре чакырылган. Яшьләр лидерлары киңәшмә тавыш хокукына ия, фикер алышуларда катнаша һәм мөһим мәсьәләләр буенча үз фикерен җиткерә ала.
● 20 октябрьдә Страсбургта (Франция) Европа Советы Җирле һәм төбәк хакимиятләре конгрессының Актуаль мәсьәләләр комитеты утырышы үткәрелде. Аны ТР Дәүләт Советы Рәисе, Комитет Рәисе Фәрит Мөхәммәтшин уздырды.

Утырыш, алдагы урынбасарның сайлау мандатын югалтуга бәйле рәвештә, Комитет Рәисе урынбасарын сайлау белән башланды. Альтернатив нигездә яшерен тавыш бирү нәтиҗәсендә, Фәрит Мөхәммәтшинның яңа урынбасары Бельгиянең Капеллен шәһәре вице-мэры Сабина ван Дурен булды. 

Европа парламентарийлары Актуаль мәсьәләләр комитеты утырышында шәһәр җирлекләрендә теләнчелек, хатын-кызларның иҗтимагый һәм сәяси тормышта катнашы, балаларга карата җенси көч куллануга чик кую, чегәннәрнең Европа бергәлегенә интеграциясе, радикальләштерүгә каршы көрәштә чаралар эшләү проблемаларын карады. 

Комитет әгъзалары Гомумевропа истәлекле көн - балаларны җенси көчләү корбаннарын искә алу көнен билгеләү турындагы тәкъдимне хуплады: аны ел саен 18 ноябрьдә үткәрү ниятләнә. 

Европа парламентарийларының аерым игътибары Европа шәһәрләрендә теләнчелек таралуга юнәлтелде. Европада качаклар саны, Европа Советы дәүләт хакимиятләре исәп тотканга караганда, шактый күбрәк. Легаль булмаган мигрантларның урнашмаганлыгы җинаятьчелек һәм теләнчелек үсешенә китерә. 

Вазгыять, Европада мигрантлар саны даими рәвештә арту сәбәпле, кискенләшә. Европада качаклар Европа Берлеге (ЕС) дәүләтләре хакимиятләре күзаллаганнан күпкә артык. Шуңа бәйле күп санлы сорау туа: Европага кемнәрне һәм кайдан кертергә, качакларны кем хисабына һәм кая урнаштырырга, ни рәвешле һәм кая кире кайтарырга. Европа аналитиклары, моңа бәйле рәвештә, миграция сәясәтен хәл итүдә Россия тәҗрибәсен өйрәнергә әзер. Ә Миграция буенча халыкара оешманың Мәскәүдәге бюросы директоры Златко Жигич агымдагы елның октябрь аенда БРИКС илләре миграция ведомстволары утырышында: "Россия миграция сәясәте һәм мигрантларның хокукларын яклауда Европа берлеге илләре өчен үрнәк була ала", - дип белдергән иде. 

Халыкара миграция ведомствосы башлыгы аңлатып узганча, Украинадагы кораллы бәрелешләр башланганнан бирле, Россия 1,1 миллионнан артык качакны сыендырган, аларны кирәкле бөтен әйбер белән тәэмин иткән һәм лаеклы тормыш өчен шартлар тудырган. 

Златко Жигич шулай ук борчылып сөйләгәнчә, мигрантлар хокуклары хәзерге заманда миграциянең барлык этапларында да бозыла : чикне кичкәндә дә, илгә кергәч тә. Мигрантлар хезмәти эксплуатацияләнә. Мигрантлар гаиләләренә еш кына мәгариф, медицина хезмәте системаларына юл ябык. 

"Барлык көчләрне интеграцияләү һәм бергә туплап ныгыту гына бу проблеманы уңай хәл итәргә булышачак. "Коймалар төзү", бүлү линияләре төзү юлы белән түгел, ә хәрби хәрәкәтләр барган дәүләтләрдә тынычлыкны кире кайтару юлы белән", - дип ассызыклады Фәрит Мөхәммәтшин журналистларга скайп аша бүгенге Актуаль мәсьәләләр комитеты утырышын шәрехләп. "Диалогтан, сөйләшүләр өстәленнән дә яхшырак әйбер юк", - дип янә хезмәттәшләренең игътибарын юнәлтте Фәрит Мөхәммәтшин. 

Европаның миграция сәясәтендәге бушлыгы җәмгыятьтә радикаль һәм экстремистлык рухы таралу проблемаларын тагын да кискенләштерә. 

Комитет утырышында әлеге мәсьәләләр хакында тагын фикер алышулар булды. Комитет әгъзалары җирле хакимият органнары өчен мәдәниятара һәм конфессияара чаралар оештыруда методик ярдәмлекләр эшләргә ниятли. Бу эш Европа Советының Җирле һәм төбәк хакимиятләр конгрессы кабул иткән Европа шәһәрләре һәм төбәкләрендә радикальләшү һәм экстремизмга каршы көрәш буенча Стратегия кысаларында башкарыла. Агымдагы елның ноябренә "Европа шәһәрләренең кораллы экстремизмга каршы альянсы" дигән конференция үткәрү ниятләнгән. Даниядә узачак чараны Европа Советының Җирле һәм төбәк хакимиятләр конгрессы Европа шәһәр иминлеге форумы белән бергә үткәрә. 

Утырыш ахырында Фәрит Мөхәммәтшин үзенең Евразия Җирле хакимиятләр когнрессында катнашуы турында хәбәр итте, ул 31 июль көнне Казанда булды. Искәртеп узабыз: парламент башлыгы утырышты катнашучыларны Европа Советының Җирле һәм төбәк хакимиятләр конгрессы исеменнән сәламләгән иде. 

Моннан тыш, Фәрит Мөхәммәтшин Европадагы хезмәттәшләрен агымдагы елның ноябрендә Алабугада узачак "Россия провинциясендә социомәдәни мохит. Үткәне һәм бүгенгесе" Халыкара конференциясе һәм киләсе елның февралендә Казанда үтәргә тиешле Халыкара инклюзив берәмлекләр практиклары конгрессы эшендә катнашырга чакырды.

● 17-18 октябрьдә Парижда, Россия Федерациясенең Франциядәге Илчелегендә Европа Берлеге илләре татарларының халыкара ассоциациясе булган “Европа татарлары Альянсы”ның икенче корылтае булды. Аның эшендә ТР Дәүләт Советының Мәгариф, мәдәният, фән һәм милли мәсьәләләр комитеты рәисе Разил Вәлиев катнашты һәм чыгыш ясады.

Җыенга каршы кичтә, 16 октябрьдә, Париждагы Россия фән һәм мәдәният үзәгендә Равил Бохараевны искә алу кичәсе булды. Анда Разил Вәлиев җитәкчелегендә Татарстан Республикасы делегациясе катнашты. Очрашуда катнашучыларны Үзәк җитәкчесе Игорь Шпынов, Татарстанның Франциядәге вәкиле Искәндәр Йосыпов, “Татарстан” телерадиокомпаниясе җитәкчесе урынбасары Лия Заһидуллина һәм башкалар сәламләде. 

Үз чыгышында Разил Вәлиев атаклы якташыбызның иҗади мирасын өйрәнүне дәвам итәргә һәм активлаштырырга чакырды, аның тулы библиографиясен булдыру зарурилыгын ассызыклады. Татарстан парламентарие Татарстанның танылган вәкилләре турында кичәләр Парижда дәвам итәчәгенә ышаныч белдерде. 

Равил бохараев танылган шагыйрь, язучы, тарихчы, тәрҗемәче һәм драматург иде. СССР Язучылар берлеге, Венгрия Язучылар берлеге әгъзасы, АКШ, Венгрия, Англия ПЕН-клублары, шулай ук Европа мәдәни җәмгыяте (Венеция) һәм Халыкара сәнгать һәм мәдәният академиясе (АКШ – Тайвань) әгъзасы. Татарстанның Габдулла Тукай исемендәге һәм Муса Җәлил исемендәге дәүләт бүләкләре лауреаты. БМОның “Кешелек хакына гамәлләре өчен” дигән медале белән бүләкләнгән. 

Европа татарлары альянсының икенче корылтае читтә яшәүче татарларның этник һәм мәдәни үзенчәлеген саклап калу мәсьәләләренә багышланды. Форумда Россия Федерациясенең Франциядәге Тулы вәкаләтле Илчесе Александр орлов, ТР Дәүләт Советының Мәгариф, мәдәният, фән һәм милли мәсьәләләр комитеты рәисе Разил Вәлиев, Татарстанның Франциядәге вәкиле Искәндәр Йосыпов, Россия фән һәм мәдәнияты үзәге директоры Игорь Шпынов, Европарламент депутаты Вальдемар Томашевский, Татарстанның Россия Федерациясендәге вәкиле Равил Әхмәтшин катнаштылар. 

Бельгиядән, Болгариядән, Германиядән, Литвадан, Франциядән, Чехиядән, Швециядән һәм башка илләрдән килгән делегатларэтник һәм мәдәни үзенчәлекләрне саклап калуда телнең роле турында, Татарстан белән хезмәттәшлек турында, татар оешмаларының яшәгән җирлектәге хакимият белән эшчәнлеге турында сөйләделәр. Шулай ук “Гафу ителмәгәннр сугышы” дигән фильм күрсәтелде, Казан, Санкт Петербург һәм Париж сәнгать осталары концерты булды. 

Парламент комитеты җитәкчесе Разил Вәлиев корылтайда Татарстанның мәдәни казанышлары турында, чит илләрдәге ватандашлар белән эшләү турында, Бөтендөнья татар конгресс эшчәнлеге турында сөйләде. Корылтай тәмамлангач, ул делегатлар белән очрашулар уздырды, аларның сорауларына җавап бирде. 

Европа татарлары альянсы Бөтендөнья татар конгрессы структурасында мөстәкыйль иҗтимагый институт булып тора. Аның беренче, гамәлгә кую, корылтае 2013 елның апрелендә Европарламентның Брюссельдәге штаб-квартирасында узган.

● 22 октябрьдә ТР Дәүләт Советы Рәисе, Европа Советының Җирле һәм төбәк хакимиятләре конгрессының Актуаль мәсьәләләр комитеты рәисе Фәрит Мөхәммәтшин конгрессның 29нчы пленар сессиясе кысаларында Страсбургта эшен дәвам итә. Бүген комитет, Төбәкләр палатасы һәм Җирле хакимиятләр палатасы, сәяси төркем утырышларындагы, Европа Советының Җирле һәм төбәк хакимиятләре конгрессы пленар сессиясендәге дискуссияләргә йомгак ясалды. 

Конгресс делегатлары алдында Европаның әйдәп баручы сәясәтчеләре - Европа Советы генераль секретаре Турбьерн Ягланд һәм Европа Советының Парламент ассамблеясе рәисе Анн Брассер чыгыш ясады. Үз чыгышларында алар конгресс әгъзаларының игътибарын төп юнәлешләр буенча гомумевропа сәясәтенең глобаль трендларына юнәлтеләр, конгрессны кызыксындырган сорауларга җавап бирделәр. 

Европа Советының Җирле һәм төбәк хакимиятләре конгрессының пленар утырышыларында Европа дәүләтләренең миграция сәясәте төп мәсьәлә булды. Парламентарийлар Европага качаклар һәм мигрантлар агымы белән бәйле кризислы вазгыятьне атады. 

Конгрессның 29нчы сессиясендә чыгышлар һәм дискуссияләр барышында Фәрит Мөхәммәтшин Европа хезмәттәшләре игътибарын Якын Көнчыгыш һәм Төньяк Африканың кайбер дәүләтләрендә масштаблы миграциясенең актуаль мәсьәләләрен хәл итүдә дәүләтара диалогларны арттыру зарурлыгына юнәлтте. Аның фикеренчә, милли хөкүмәт, төбәк һәм җирле хакимият, иҗтимагый оешмаларның уртак тырышлыгы белән генә килгән качакларның Европа бергәлегендә интеграцияләнүе буенча кирәкле карарлар чыгарырга, Европа Советы дәүләтләрендә мастаблы миграция агымын җиңәргә була. 

Көн тәртибендәге сессия мәсьәләләрен тикшерү кысаларында, Европа закон чыгаручылары хатын-кызлар арасында хәерчелек үсеше һәм дөньяда икътисади тотрыксызлык шартларында балаларның хокуклары бозылуга каршы көрәш алымнары хакында да фикерләште. 

Европа Советының Җирле һәм төбәк хакимиятләре конгрессының 29нчы пленар сессиясе кысаларында әйтегән тәкъдимнәр конгресс һәм Европа Советының тиешле резолюция һәм тәкъдимнәрен эшләгән вакытта искә алынача.

● 23 октябрьдә парламент бинасына республикабыз районнарыннан коммунист-депутатлар җыелды. Семинар-киңәшмә башланганчы Дәүләт Советындагы КПРФ фракциясе җитәкчелеге журналистлар өчен матбугат конференциясе уздырды, җирле үзидарә вәкиллеге органнарына депутатлар сайлауга йомгак ясады. 

Фракция җитәкчесе Хафиз Миргалимов әйтүенчә, быелгы сайлауларда җирле депутатлар саны ике мәртәбә арткан, ягъни элекке 142дән 312гә җиткән.  

Мәскәү кунагы, КПРФ Үзәк комитеты секретаре В.Шурчанов та коммунистлар саны ишәюдән канәгать иде. Бүген Россия буенча төрле дәрәҗәдә 11 мең коммунист-депутат бар икән. Россия Думасында – 92. В.Курчатов Федерация Советында һәм губернаторлар арасында да КПРФ вәкилләре булуына шат иде. Әмма “Бердәм Россия” партиясе вәкилләре белән чагыштырганда бу саннар күлдә бер тамчы булмаса да, бик аз. Димәк, коммунист иптәшләргә бермә-бер күбрәк эшләргә туры килә, бигрәк тә муниципаль депутатларга. Ни өчен? 

Хафиз Миргалимов фикеренчә, җирле проблемаларны төптән өйрәнү җитми әле. Бер уйлаганда, һәр партия халыкны бәхетле тормышта яшәтү өчен җан атса да, “Бердәм Россия”, мәсәлән, күбрәк масштаблы проблемалар белән шөгыльләнә. Ә бит зур проблемаларның башы гадәттә аста, тирәндә ята. Ә коммунистлар аскы катламга – халыкка якынрак тора. Ә астан һәрнәрсә әйбәтрәк күренә. 

Шуңа күрә муниципаль депутатларга халыкны иң борчыган мәсьәләләрне зурга киткәнче үк күреп алу йөкләнә. Ә моның өчен алар әзерлекле булырга тиеш. Хакимияттән ераклаштырылган партия, әлбәттә инде, мәсьәләне үзе хәл итә алмый. Шуңа күрә аның бурычы – өстәгеләр күреп җиткермәгәнне күреп, җитәкчелекне кымтырыклап тору. Шу­ның өстенә В.Шурчанов әйтүенчә, хакимият партиясе кулындагы кайбер мәгълүматлар тормыштан аерылып та торгалый. Ул мисал итеп илдәге эшсезләр санын китерде. 

Россия Думасындагы коммунист-депутат В.Пешков әйтүенчә исә, ил тормышының кайбер өлкәләрендә өстенлекле юнәлешләр сайлаганда да КПРФ фикере хакимият партиясене­кеннән аерылгалый. 

Ә гомумән алганда, бездә оппозиция дигәннәре үҗәтләнеп киресен сукалау түгел. Шулай тиеш тә инде ул, бөтен депутатлар да бары тик матур уйлар белән генә яши бит. Тик менә һәркем үз биеклегеннән карап фикер йөртә. Ә бит һәр мәсьәләгә өстән дә, кырыйдан да, астан да карый белү кирәк.

● 23 октябрьдә парламентта Дәүләт Советы депутатлары һәм аларның ярдәмчеләре өчен “Электрон парламент” документлар әйләнеше тармагы эшчәнлеге үзенчәлекләре” дигән темага семинар уздырылды.

– Татарстан Республикасының ведомствоара электрон документлар әйләнеше тармагы 2005 елдан эшли, – дип билгеләп үтте үзенең чыгышында Дәүләт Советы эшчәнлеген мәгълүмати-технологик тәэмин итү бүлеге баш белгече Айгөл Мөхәммәтзакирова. – Бүгенге көндә электрон документлар әйләнеше системасын дәүләт оешмаларында һәм муниципаль учреждениеләрдә, шулай ук коммерция предприятиеләрендә куллланалар, барлыгы 3500 оешмадан 45 мең кеше теркәлгән. Татарстан Республикасы Дәүләт Советы исә 2010 ел башыннан тулысынча электрон документлар әйләнешенә күчте. 

2014 елда, бишенче чакырылыш Татарстан Республикасы Дәүләт Советы депуталарына сайлаулар булганнан соң барлык депутатларга үз эшләрендә парламентның мәгълүмати ресурсларыннан файдаланырга тәкъдим ителде. Бүгенге көндә 58 депутат “Электрон парламент” системасына кертелгән. Алардан егермесе парламентта даими нигездә эшли. 29 депутат үзләре эшли торган оешмалардан теркәлгән. 

Бүгенге семинарда депутатлар һәм аларның ярдәмчеләре электрон документлар әйләнеше эшчәнлеге белән тагын да тирәнрәк таныштылар, үзләрен кызыксындырган сорауларга җаваплар алдылар.
● 26 октябрьдә “Казан” милли мәдәният үзәгендә “Татарстан — яңа гасыр” (“Татарстан — новый век”) Республика иҗтимагый оешмасының сәяси совет утырышы узды. Анда ТР Дәүләт Советы Рәисе Фәрит Мөхәммәтшин, аның урынбасары Римма Ратникова, ТР Президенты һәм ТР парламенты Аппаратлары, ведомстволар вәкилләре һ.б. катнашты. 

“Татарстан — яңа гасыр” төбәк иҗтимагый хәрәкәтенең 13 сентябрь көнне уздырылган сайлауларда катнашуы, аның нәтиҗәләре хакында политсовет рәисе Фәрит Мөхәммәтшин мәгълүмат бирде. 

13 сентябрьдә уздырылган сайлаулар вакытында ТРның муниципаль берәмлекләрендә 7710 депутат сайланды, шуларның 1273 се әлеге хәрәкәт вәкилләре, бу − гомуми сайланучыларның 16,5 проценты. 

Фәрит Мөхәммәтшин бердәм сайлау көненең уңышлы узуын һәм халыкның сайлауларга кадәр булган сәясәткә ышанычын белдерүен ассызыклады. 

“Шәһәр яки район башлыгы итеп очраклы кешеләр сайланулар да, кызганычка каршы, илдә күзәтелә. Алар актуаль мәсьәләләрне хәл итәргә әзерлексез, сәясәттән ерак һәм халык мәнфәгатьләрен якларга әзер булмый”, - диде парламент Рәисе һәм Татарстанда сайлап куелган депутатларның боларның барысын да аңлап эш итүен ассызыклады. 

Фәрит Мөхәммәтшин республикада социаль юнәлештә күп эшләр башкарылуын, юллар, мәктәпләр, балалар бакчалары, мәдәният йортлары, ФАПлар төзүгә тукталып, соңгыларын киләсе елга төзеп бетерү планлаштырылуын хәбәр итте. 

“Илдәге халыкта ватанпәрвәрлек хисен уяту өчен әллә ниләр уйлап чыгаралар. Берни дә уйлап табу кирәкми, бары халык өчен, аның мәнфәгатьләре өчен эшләргә, кешене тыңлый белергә, хакимияткә ышаныч уятырга гына кирәк”, - дип саный ТР Дәүләт Советы Рәисе. 

Алдагы бурычларга килгәндә, ул яңа сайлап куелган депутатлардан “Бердәм Россия” һәм “Татарстан яңа гасыр” депутатлар төркемнәрен булдырырга кирәклеген әйтте. Моннан тыш, киләсе елда РФ Дәүләт Думасына сайлауларда республикадан мөмкин кадәр күбрәк кандидатларны тәкъдим итәргә кирәклеген дә ассызыклады. 

“Ул депутатлар төрле сәяси партия вәкилләре булырга мөмкин, әмма алар Татарстан мәнфәгатьләрен яклаячак. Бергә булганда, без − бердәм. Җиңү безнең якта булачак”, - диде республика закон чыгару органы җитәкчесе Фәрит Мөхәммәтшин һәм бу сайлауларда “Татарстан — яңа гасыр” хәрәкәтеннән дә вәкилләр катнашачагын белдерде. 

Утырышта хәрәкәттән ТР Иҗтимагый палатасына вәкил сайланды. Ул — моңа кадәр дә Республика иҗтимагый хәрәкәтенең әлеге палатада вәкиле булган Рафик Җәләлов. 

“Без үз вәкилләребезне Татарстанның барлык иҗтимагый институтларда да булдырырга тиеш. Рафик Җәләлов актив, принципиаль, үз эшен җиренә җиткереп башкарачак”, - диде Фәрит Мөхәммәтшин. 

Хәрәкәтнең депутатлар төркемнәре җитәкчеләре өчен муниципаль берәмлекләрнең сайлап куелган органнарында укулары, “Татарстан — яңа гасыр”ның территорияләрдәге бүлекләре эшчәнлеге хакында хисап тоту турында да мәгълүмат бирелде.
● 26 октябрьдә ТР Дәүләт Советы Рәисе Фәрит Мөхәммәтшин, бүген Казанга эш сәфәре белән килгән РФ ФҖ социаль сәясәт комитет рәисе Валерий Рязанский белән очрашты. Очрашуда Дәүләт Думасына сайлаулар кампаниясенә әзерлек мәсьәләләре буенча фикерләштеләр. 

“Безнең өчен җәмәгать институтлары һәм партия структуралары, беренче чиратта, яшьләрнең сайлау процессында актив катнашуы мөһим”, - дип ассзыклады Валерий Рязанский. 

Октябрь уртасында парламентның югары палатасындагы “Бердәм Россия”не тәкъдим итүче Курск өлкәсе әгъзасы түбән палатага сайлаулар алдыннан партия праймеризына әзерлек буенча куратор итеп билгеләнгән иде. Татарстан Россиянең Валерий Рязанский җитәкчелек иткән сигез төбәге исәбендә. 

Дәүләт Советы Рәисе билгеләп узганча, праймериз процедурасы төрле дәрәҗәдәге сайлауларда уңышлы булды, Ә Татарстанның партия эчендә беренчел тавыш бирү тәҗрибәсе “Бердәм Россия”нең генераль советын кызыксындырды. Августта Татарстан парламенты рәисе, партиянең төбәк бүлеге җитәкчесе VII чакырылыш Дәүләт Думасына сайлауларда праймериз үткәрү буенча эшче төркем составына чакырылды. 

Очрашуда, шулай ук, ТР Президентының Эчке сәясәт департаменты җитәкчесе Александр Терентьев, ТР Дәүләт Советы комитеты рәисе, “Бердәм Россия” партиясе тарафдарлары төбәк советы җитәкчесе Светлана Захарова һәм “Бердәм Россия” Башкарма комитеты җитәкчесе Андрей Кондратьев катнашты.
● 28 октябрьдә ТР Дәүләт Советы Рәисе Фәрит Мөхәммәтшин бүген "Казан" милли мәдәният үзәгендә территориаль сайлау комиссияләре җитәкчеләре белән киңәшмәдә катнашты. 

Чарада катнашучыларны сәламләп, Фәрит Мөхәммәтшин участок һәм территориаь сайлау комиссияләре әгъзаларына 2015 елгы сайлауларга әзерлек һәм аны үткәргән вакытты яхшы эш өчен рәхмәт белдерде. Шулай ук Үзәк сайлау комиссиясенең сайлау комиссияләре әгъзаларының хоккый дәрәҗәсен арттыру буенча башкарган эшен югары бәяләде. 

"Бер сайлау кампаниясен тәмамлап, без икенчесенә керешәбез, - диде Фәрит Мөхәммәтшин. - 2016 елда безгә РФ Федераль Җыены Дәүләт Думасы депутатларын сайларга туры киләчәк, шуңа да территориаль һәм участок сайлау комиссияләрен зур эшләр көтә, әмма без алар куелган бурычларны үтәп, сайлауларны иң югары дәрәҗәдә уздырыр дип ышанабыз". 

Бүген әлеге чара кысаларында Хөкүмәт бүләкләре дә тапшырылды.

● 29 октябрьдә ТР Дәүләт Советында республика парламенты Рәисе Фәрит Мөхәммәтшин Беларусь һәм Россия берлеге Парламент җыены — Куркынычсызлык, оборона һәм җинаятьчелеккә каршы көрәш комиссиясе вәкилләре белән очрашты. 

Чарада ТР Куркынычсызлык Советы секретаре Айрат Шәфигуллин, ТР парламенты Рәисе киңәшчесе Олег Гаврилов һәм ТР Дәүләт Советының законлылык һәм хокук тәртибе комитеты рәисе Шакир Яһудин белән икътисад, инвестицияләр һәм эшкуарлык комитеты рәисе Рафис Борһанов, ТР сәнәгать һәм сәүдә министрының беренче урынбасары Руслан Кәбиров, Беларусь Республикасының Россия Федерациясендәге Илчелегенең Казан шәһәрендәге бүлеге җитәкчесе Александр Кулинкович катнашты. Беларусь һәм Россия берлеге Парламент җыеныннан исә Комиссия рәисе, Беларусь Республикасы Милли җыены Вәкиллекле палатасының милли куркынычсызлык буенча даими комиссиясе җитәкчесе Валерий Гайдукевич, Куркынычсызлык, оборона һәм җинаятьчелеккә каршы көрәш комиссиясе җитәкчесе урынбасары, РФ Дәүләт Думасының куркынычсызлык һәм коррупциягә каршы комитеты әгъзасы Марсель Галимәрданов һ.б. рәсми затлар бар иде. 

Иң элек Фәрит Мөхәммәтшин Беларусь һәм Россия берлеге Парламенты җыены вәкилләрен Татарстан икътисады белән таныштырды. 

“Сезнең делегация составында комиссия әгъзалары гына түгел, бизнес вәкилләре дә килүен беләм. Безнең сәнәгать белән дә танышырга өлгергәнсездер. Татарстанның эчке төбәк продукты хәзер 620 млрд сум тәшкил итә, - дип сүз башлады Фәрит Мөхәммәтшин. – Нефть чыгару дәвам ителә һәм елына Татарстанда якынча 30-32 млн тонна нефть табыла. Аны эшкәртү өчен республикада завод төзелде, аның өчен 4,5 млрд доллар күләмендә кредит алынды. Хәзер без үз нефтьебезне үзебез эшкәртәбез”, - дип, төп мәсьәләләргә тукталды парламент җитәкчесе. Ул шулай ук Татарстанда икътисад үсүен, оборона җиһазларына дәүләт заказлары артуын, республика заводларының тулы көченә эшләвен, кырыс табигать шартлары булуга да карамастан, авыл хуҗалыгы өлкәсендә зур уңышлар булуын ассызыклады. 

Республикада халыклар дуслыгы, дини мәсьәләләргә дә кагылды Фәрит Мөхәммәтшин. “Сезнең вәкилегез Казанда, Татарстанда бик актив эш алып бара, концертлар, төрле чаралар оештырыла. Татарстан Халыклар ассамблеясы җитәкчесе буларак, мин моны яхшы беләм”, - диде ул. ТР Дәүләт Советы Рәисе республикада җинаятьчелек кимүенә басым ясады һәм Татарстанның спорт өлкәсендә булган уңышлары белән дә таныштырды. 

Валерий Гайдукевич Фәрит Мөхәммәтшинның сүзләрен раслап, Татарстанның кайбер заводлары белән танышуларын, республикада кеше капиталына зур игътибар бирүен ассызыклады. 

“Ил җитәкчелегенең зирәклеге сәнәгатьне шул дәрәҗәгә җиткергән ки, иске базада сез яңа һәм кирәкле җиһазлар булдыргансыз. Кешеләргә исә зур игътибар бирелә. Мисал өчен, шундый кыен шартларда эшләүчеләргә профилактика узу өчен аерым бүлмәләр булдырылган. Без дә бу тәҗрибәне үзебезгә алачакбыз”, - диде ул. 

Россия, Татарстан һәм Беларусь арасында хезмәттәшлекнең үсүен һәм диалог өчен һәрвакыт ачык булуларын ассызыклады Куркынычсызлык, оборона һәм җинаятьчелек белән көрәш комиссиясе җитәкчесе. 

Журналистлар белән очрашу барышында Фәрит Мөхәммәтшин бу очрашуның бик мөһим булуын әйтте. “Без Беларусьның икътисадына бик нык үтеп кергән һәм яңа мөмкинлекләр хакында фикер алышу да комиссияләрнең шундый күчмә утырышларында гамәлгә ашырыла. Татарстан һәм Беларусь икътисадында көндәшлек иткән юнәлешләр дә бар. Мисал өчен, алар да машина төзи, без дә йөк машиналары җыябыз. Бу көндәшлек тә кирәк, - диде республика парламенты җитәкчесе. – Бүген исә без башка юнәлештә сүз алып бардык һәм Беларусьтан Татарстанга авыл хуҗалыгы техникаларын алырга ниятлибез. Без аларга яңа технологияләр бирәчәкбез, нефть продукцияләре дә аларны бик кызыксындыра.” 

Валерий Гайдукевич Россия белән Беларусь арасында хезмәттәшлек, икътисадый кризис булуга да карамастан, үсүен билгеләп үтте. “Иске базада яңа заводлар булдыру безне гаҗәпләндерде. Татарстан оборона өлкәсендә алга киткән республика һәм без Союздаш дәүләт кысаларында үзара хезмәттәшлек итәбез”, - диде ул. 

Рәсми очрашудан соң ТР Дәүләт Советында Куркынычсызлык, оборона һәм җинаятьчелеккә каршы көрәш комиссиясенең чираттагы утырышы булды, анда 11 мәсьәлә каралды. 

РФ Оборона министрлыгының Ватанны саклау вакытында һәлак булганнар истәлеген мәңгеләштерү идарәсе җитәкчесе урынбасары Андрей Таранов террорчылык һәм аның белән көрәш мәсьәләләре хакында сүз алдып барды. “Союздаш республикалар бюджетыннан әлеге юнәлештә чаралар уздыру өчен 84,8 млн сум күләмендә акча бүлеп бирелде һәм ике дәүләтнең дә чикләрен саклау өчен техника, яңа технологияләр сатып алынды”, - диде ул. 

Утырыш барышында 2015 елда Союздаш дәүләтләр тарафыннан Беларусь һәм Россиянең Суворов хәрби һәм кадет мәктәпләрендә белем алучылар өчен хәрби-ватанпәрвәрлек сменасын уздыру һәм 2016 елда шундый чаралар үткәрүгә әзерлек, Сюздаш дәүләтнең ДНК-иденфикациягә кагылган фәнни-техник программасы концепциясе, Куркынычсызлык, оборона һәм җинаятьчелеккә каршы көрәш комиссиясенең 87 нче утырышы карарлары үтәлеше, киләчәккә планнар хакында һ.б. мәсьәләләр турында сөйләштеләр.

● 29 октябрьдә ТР Дәүләт Советы Рәисе урынбасары Фәрит Мөхәммәтшин Мәскәү шәһәре Думасы Рәисе Алексей Шапошников белән очрашты. Россиянең ике зур төбәге парламентларының закон чыгару эшчәнлеген координацияләү буенча хезмәттәшлеген алга таба үстерү турында сөйләшү булды. 

Фәрит Мөхәммәтшин сәламләү чыгышында Мәскәү һәм Татарстан арасындагы күптәнге дустанә элемтәләрне һәм Мәскәү шәһәре Думасы белән ТР Дәүләт Советының ике як өчен дә файдалы хезмәттәшлеге турында искәртте. 

"Закон чыгару башлангычларын координацияләү, уртак закон проектларын эшләү яхшы нәтиҗәләр бирә һәм безнең хезмәттәшлек дәрәҗәсен күрсәтә, - дип билгеләп үтте ТР Дәүләт Советы Рәисе. - Безнең парламент аппаратлары арасында хезмәттәшек салынган, комитет һәм комиссияләр уңышлы эшли. Мәскәү шәһәр Думасы белән мондый мөнәсәбәтләр үсәр һәм ныгыр дип өметләнәм". 

Аннары Фәрит Мөхәммәтшин Мәскәү парламентарийларына Татарстан Дәүләт Советының закон чыгару һәм халыкара эшчәнлеге, сентябрь аенда узган ТР Президенты һәм җирле хакимиятнең вәкиллекле органнары депутатларын сайлау турында сөйләде, федераль үзәк белән мөнәсәбәтләрне оештыру мәсьәләләренә тукталып узды. 

Татарстан һәм аның парламенты җитәкчелекләренә рәхмәт белдереп, Мәскәү шәһәре Думасы Рәисе Алексей Шапошников Татарстан Дәүләт Советының Мәскәү парламенты белән хезмәттәшлек турындагы документны имзалаган Россия Федерациясе төбәк парламентларының беренчесе булуын билгеләп үтте. "Тәүге беркетмә 1996 елның 14 октябрендә имзаланган, - дип искәртте ул. - Әлеге чорда безнең хезмәттәшлек төбәк закон чыгаручылары уртак эшенең перспективалы һәм нәтиҗәле булуын күрсәтте. Россиянең бер генә төбәгендә дә Татарстан Дәүләт Советында үзләштерелгән кадәр инновацияләр күргәнем булмады. Шуңа да безгә сезнең закон чыгару эшчәнлеге һәм аппарат эшендәге тәҗрибәгез кызыклы", - диде А.Шапошников. Мәскәү һәм Татарстан парламентларының ике як өчен дә файдалы хезмәттәшлеге тагын да көчлерәк үсеш кичерәчәк, дигән ышаныч белдерде. 

Очрашудан соң кунаклар өчен парламент үзәге буенча экскурсия оештырылды. 

Очрашуда ТР Дәүләт Советы Рәисе урынбасарлары Римма Ратникова һәм Татьяна Ларионова, ТР Премьер-министры урынбасары - ТРның РФагы Тулы вәкаләтле вәкиле Равил Әхмәтшин, ТР парламентының дәүләт корылышы һәм җирле үзидарә комитеты рәисе Альберт Хәбибуллин, Мәскәү шәһәре Думасы Аппараты җитәкчесе Юрий Дмитриев һәм башка рәсми затлар катнашты.

● 29 октябрьдә ТР Дәләт Советы Рәисе Фәрит Мөхәммәтшин РФ ФҖ Дәүләт Думасының дәүләт корылышы комитеты рәисе Владимир Плигин белән очрашты. Ул яшь лидерларның җиденче Россия-Германия конференциясендә катнашу өчен Казанга килде.

Очрашуда Владимир Плигин Татарстан Республикасына һәм Казанга Россия-Германия конференциясендә катнашучыларны җылы кабул иткәннәре өчен рәхмәт әйтте. 

"Бу чара бик мөһим нәрсәне белдерә. Геосәяси проблемаларга карамастан, Европа илләре яшьләренең Россиягә мөнәсәбәте уңай. Мондый конференцияләр оештыру, Европаның яңа буын вәкилләре мөнәсәбәтләрне үстерү белән кызыксына, - дип ассызыклады депутат. - Бу чараның илебезнең матур һәм тарихи шәһәре Казанда үткәрелүе бик яхшы". 

Фәрит Мөхәммәтшиин, үз чиратында, Казан һәрвакыт төрле чаралар кабул итәргә әзер, ә Универсиада, Спортның су төрләре буенча дөнья чемпионаты кебек эре чаралар үткәрелүе, аның иң югары дәрәҗәдәге чаралар үткәрү мәйданчыгы булырга әзер булуы турында сөйли. 

Билгеләп үтик: 29-31 октябрьдә Казанда яшь лидерларның җиденче Россия-Германия конференциясендә 25 яшьтән 40 яшькәчә булган 300 яшь хезмәткәр катнаша.

● 30 октябрьдә М. Җәлил исемендәге Татар дәүләт опера һәм балет академия театрында, Татарстанда Мәскәү көннәре уңаеннан, Россия башкаласы сәнгать осталары гала-концерты булды.

Мәдәни чара "Гжель" Мәскәү дәүләт бию академия театры чыгышы белән башланды. Рус халык костюмнарыннан булган биюче кызлар тамашачыларны концертның беренче минутларыннан ук җылы мохиткә кертеп җибәрде. Рәсми рәвештә йомгаклау концертын ачкан ТР Дәүләт Советы Рәисе Фәрит Мөхәммәтшин Татарстанда Мәскәү көннәренең уңышлы уздырылуы белән тәбрик итте һәм делегация җиткәчесе Мәскәү шәһәре Думасы рәисе Алексей Шапошниковка бу чараны оештырганнары өчен рәхмәт белдерде. 

"Быел мәскәүлеләр Татарстанга бик зур программа белән килде. Алар Казан халкы, башкалабызның кунаклары белән аралаша алды. Әлеге традиция Юрий Михайлович Лужков заманыннан бирле яшәп килә, - диде ул һәм гала-концертны тамаша кылырга җыелучыларны сәламләде. - Мәскәүдә дә Татарстан көннәре үткәрелә. Без заллар тутырып концертлар куябыз. Бу көннәрдә бизнес вәкилләре дә якыная. Казанлылар шуны да белеп торсыннар иде: Мәскәүдә Сабан туен уздыру өчен безгә башкаланың иң яхшы урыны бирелде һәм ул елдан-ел уңайлыкларын арттыра бара. Чыгышлары белән Татарстаннан булып, Мәскәүдә яшәүче һәм эшләүчеләрне дә башкала халкы җылы кабул итә. Бу безнең күп милләтле Россиябезне тагын да берләштерә", - диде парламент башлыгы һәм ТР Президенты Рөстәм Миңнехановның сәламләвен җиткерде."Казанда Мәскәү шәһәре көннәрен оештыруыгыз өчен зур рәхмәт!

Киңкырлы бай программа Татарстанның кызыксынуын тагын да арттырды. Үз сәләтләре һәм энергияләре белән бүлешкән сәнгать әһелләренә аеруча да зур рәхмәт. Алар Казанның мәдәни көндәлеген тагын да яктырак һәм онытылмаслык итте. Киләчәктә дә безнең төбәкләрнең һәм тулаем Россия Федерациясенең иминлеге өчен алга таба да хезмәттәшлекне дәвам итәрбез дип ышанам!"- диелгән сәламләү хатында һәм алга таба да уңышлар теләнгән."Мәскәү - башкала, Казан - спорт башкаласы. Мондый башкалалар үзара дус булуы кызыклы, файдалы һәм перспективалы", - дип саный Фәрит Мөхәммәтшин.

Алексей Шапошников: "Казан Мәскәү өчен төп икътисадый партнер булды. Безгә Казан ничәмә-ничә гасырлар дәвамында фән, инновация, мәдәни өлкәдә могҗизалар булдырыучылар бирде", - диде һәм Мәскәү мэры Сергей Собянин сәламләвен укыды."Мәскәү белән Казан арасында күп дистә еллар дәвамында булган яхшы мөнәсәбәтләрнең актив рәвештә үсүе сөендерә. Алар заманча проектлар, сәнәгать, сәүдә, төзелеш, мәгариф һәм башка өлкәләрдә чагылыш таба", - диелгән анда һәм муллык, сәламәтлек, яңа үрләргә ирешергә дигән теләкләр язылган иде.Алексей Шапошников республика парламентындагы хезмәттәшләренә рәхмәт әйтте һәм ТР Дәүләт Советында файдаланылган кайбер тәҗрибәләрне Россия башкаласы Думасы эшчәнлегендә дә файдалану мөмкинлеген ассызыклады.

Аннары сәхнәдәге экранда Мәскәүнең соңгы 5 елда ирешкән уңышларын чагылдырган видеоролик тәкъдим ителде. Моннан тыш, "SOPRANO Турецкого" арт төркеме, ТРның атказанган артисты Нурлан Бикмөхәммәтов, виртуоз балалайкачы Дмитрий Калинин чыгыш ясады. "Голос" проекты җиңүчесе Александра Воробьева мәхәббәт хакында җырлар башкарды һәм "Бер-берегезне саклагыз, яратыгыз, йөрәкләрегездә һәрвакыт мәхәббәт яшәсен!" - дип теләде. Шул ук проектта катнашып җиңеп чыккан Сергей Волчков чыгышы да тамашачылар күңеленә хуш килде. Тамашаны телевидениенең танылган алып баручылары Максим Шәрәфетдинов һәм Фәридә Корбангалиева алып барды.
	Дәүләт Советының уникенче утырышы 


17 октябрьдә иртәнге унда бишенче чакырылыш Татарстан Республикасы Дәүләт Советының уникенче утырышы ачылды. Чарада Татарстан Президенты Рөстәм Миңнеханов, Дәүләт киңәшчесе Минтимер Шәймиев, Премьер-министр Илдар Халиков та катнашты. 

Президиум көн тәртибенә 33 мәсьәлә тәкъдим иткән иде. Дәүләт Советының профиль комитет рәисләре Шакир Яһүдин һәм Леонид Якунин керткән тәкъдимнәрдән соң бишенче чакырылыш Татарстан Республикасы Дәүләт Советының уникенче утырышының көн тәртибе 41 сорау белән расланды.
Депутатлар Татарстан Республикасы җәмәгать судьяларын сайлау турында мәсьәлә карадылар. Судьяларга кандидатларны Татарстан Республикасы Югары суды рәисе урынбасары Марат Хәйруллин тәкъдим итте. Бу нисбәтән парламентның законлылык һәм хокук тәртибе комитеты рәисе Шакир Яһүдин комитет фикерен ирештерде. 

Татарстан Республикасы җәмәгать судьялары итеп биш елга Татарстан Республикасы Менделеевск суд районы буенча 1 нче суд участогына – Шәрифҗанова Юлия Васильевна, Татарстан Республикасы Питрәч суд районы буенча 2 нче суд участогына – Латыйпов Илнар Илгизәр улы сайланды. 

Татарстан Республикасы җәмәгать судьялары итеп ун елга Татарстан Республикасы Азнакай суд районы буенча 1 нче суд участогына – Ибраһимова Сания Риф кызы; Татарстан Республикасы Әлмәт суд районы буенча 2 нче суд участогына – Кобленц Любовь Григорьевна; Татарстан Республикасы Казан шәһәре Вахитов суд районы буенча 1 нче суд участогына – Сагель Галина Александровна; Татарстан Республикасы Чүпрәле суд районы буенча 1 нче суд участогына – Яфизова Зөлфия Рифкать кызы; Татарстан Республикасы Казан шәһәре Киров суд районы буенча: 5 нче суд участогына – Сибгатуллина Динә Илсур кызы; Татарстан Республикасы Казан шәһәре Мәскәү суд районы буенча 6 нчы суд участогына – Фәхретдинов Радик Фәрхетдин улы; Татарстан Республикасы Чаллы шәһәре суд районы буенча 3 нче суд участогына – Мөҗипова Чулпан Исмәгыйль кызы; Татарстан Республикасы Чаллы шәһәре суд районы буенча 6 нчы суд участогына – Шәфигуллина Әлфия Әхмәт кызы; Татарстан Республикасы Чаллы шәһәре суд районы буенча 9 нчы суд участогына – Маратканова Вера Андреевна; Татарстан Республикасы Казан шәһәре Яңа Савин суд районы буенча 5 нче суд участогына – Сафина Гөлсинә Вазыйх кызы сайланды. 

Татарстан Республикасы Казан шәһәре Идел буе суд районы буенча 8 нче суд участогы җәмәгать судьясы вазыйфаларын башкару бер елга отставкадагы судья Галләмова Дания Кәлимулла кызына йөкләнде.
Утырышта Татарстан Республикасы Мәгариф һәм фән министры урынбасары Айдар Каюмов депутатлар хозурына мәктәпләрне һәм балалар бакчаларын финанс белән тәэмин итү нормативлары турында закон проектларын тәкъдим итте. Бу нисбәттән профиль комитетның уңай фикерен Мәгариф, мәдәният, фән һәм милли мәсьәләләр комитеты рәисе урынбасары Анастасия Исаева ирештерде. 

Депутатлар “2016 елга Татарстан Республикасы гомуми белем бирү оешмаларында һәм һөнәри белем бирү оешмаларында һәркем өчен мөмкин булган һәм түләүсез мәктәпкәчә, башлангыч гомуми, төп гомуми, урта гомуми белем, шулай ук өстәмә белем алуга хокукларны гамәлгә ашыруның дәүләт гарантияләрен финанс белән тәэмин итү нормативларын раслау турында” һәм “2016 елга Татарстан Республикасында муниципаль мәктәпкәчә мәгариф оешмаларында һәркем өчен мөмкин булган һәм түләүсез мәктәпкәчә белем алуга хокукларны гамәлгә ашыруның дәүләт гарантияләрен финанс белән тәэмин итү нормативларын раслау турында” закон проектларын тулысынча кабул итте.
ТР икътисад министры Артем Здунов 2016 һәм планлы 2017-2018 елларга Татарстанның социаль-икътисади үсеш фаразын тәкъдим итте. Искәртеп узабыз: бүген депутатлар 2016 елга ТР бюджеты проектын карый. 

ТР икътисад министры билгеләп узганча, 2016 елга һәм планлы 2017-2018 елларга социаль-икътисади үсеш фаразы Россия икътисады үсешенең база сценариясе нигезендә формалашкан. Әлеге сценарий шартлары нигезендә, 2016 елда нефтькә дөнья бәясе барреле - 60 доллар, 2017 елда барреле 65 доллар дәрәҗәсендә фаразлана. 

2016 елда доллар курсы - 56,8 сум, 2017 елда 54,5 сум дәрәҗәсендә фаразлана. 

2018 елда, Россия Икътисади үсеш министрлыгы фаразы нигезендә, нефтькә дөнья бәясе барреле 70 долларга кадәр күтәреләчәк, доллар курсы 53,2 сум тәшкил итәчәк. 2015 елда инфляция тизлеге бәясе 111,4 процентка кадәр арттырылган. Фаразланган чорда сценарий шартлары нигезендә, инфляция акрынаю көтелә: 2016 елда - 107 процентка, 2017 елда - 106,3 процентка, 2018 елда - 105,1 процентка. 

2016 елда ТР тулаем төбәк продукты динамикасы, фараз нигезендә, алдагы ел белән чагыштырган 102,2 процент тәшкил итәчәк, 2017 елда ТТП үсеше 103,2 процент, 2018 елда 103,4 процент булачак. 

Министр билгеләп узганча, сәнәгый җитештерү фаразы республиканың әйдәп баручы предприятиеләренең фаразлы күрсәткечләрен, шулай ук зур күләмле республика инвестицион проектларының планлаштырылган куәтенә чыгу истә тотып формалаштырылган. Фаразланган чорда сәнәгый җитештерүгә төп өлешне нефть эшкәртү, химия һәм нефть химиясе, машина төзелеше кертәчәк. 

2016 елда сәнәгый җитештерү күләме 1 трлн 991 млрд сумнан артык, 2017 елда 2 трлн 203 млрд сумнан артык, 2018 елда 2 трлн 367 млрд сум тәшкил итәчәк. 2016 елда сәнәгый җитештерү индексы 102 процент дәрәҗәсендә фаразлана, 2017 елда - 105 процент, 2018 елда - 103 процент. 

Киләсе елда авыл хуҗалыгы продукциясе җитештерү 233,8 млрд сум күләмендә фаразлана, 2017 елда - 246,4 млрд сум, 2018 елда - 255,8 млрд сум. Быел авыл хуҗалыгы җитештерү үсеше, фараз буенча, 102,6 процент тәшкил итәчәк. Ә фаразланган чорда авыл хуҗалыгы җитештерүенең уртача еллык үсеше 102,3 процент булачак. 

2016 елда төп капиталга фаразланган инвестицияләр күләме - 601,5 млрд сум, 2017 елда - 653,1 млрд сум, 2018 елда 720,7 млрд сум тәшкил итәчәк. Фаразланган чорда тулаем төбәк продуктта төп капиталга инвестицияләр өлеше якынча 31 процент булачак. Төп капиталга инвестицияләр күләме үсеше тизлеге кимү тотрыксыз геосәяси вәзгыятьнең тискәре йогынтысы, капитал базарында киеренкелек, кредит ресурсларыннан файдалану чикләнү белән бәйле, дип аңлатты ТР Икътисад министрлыгы җитәкчесе. 

2016 елда төзелеш тармагында үсеш көтелми.2017 елда үсеш - 101,5, 2018 елда 103 процент дәрәҗәсендә көтелә. Торак төзелеше буенча фараз дәүләт республика һәм федераль программаларны истә тотып формалаштырылган. Ел саен Татарстанда 2,4 млн квадрат метр торак файдалануга тапшыру ниятләнә. 

2016 елда фаразланган ваклап сату әйләнеше - 783,5 млрд сум, 2017 елда 831 млрд сум тәшкил итәчәк. Халык табышы артуга карап, куллану динамикасы кире үз хәленә кайтыр һәм 2018 елда ваклап сату әйләнеше 885,7 млрд сум яки алдагы елга карата 102 процентка җитәр дип көтелә. 

2016-2017 елларда хезмәт хакы фонды буенча төзәтмәләр икътисадның реаль секторында үсеш тизлеге акрынаюга бәйле рәвештә зур һәм урта предприятиеләрдә фаразланган уртача хезмәт хакы күләме кимү белән бәйле. Хезмәт базарында икътисади вәзгыять начарлануга бәйле рәвештә, эшсезлек буенча күрсәткечләр фаразы бераз арту ягына төзәтелгән. 2018 елда теркәлгән эшсезләр саны 20,5 мең кеше дәрәҗәсендә көтелә, теркәлгән эшсезлек дәрәҗәсе - 1 процент. 

Фаразланган чорда республикада уртача еллык хезмәт хакы үсеше 107,4 процент тәшкил итәчәк. Шул ук вакытта, министр билгеләп узганча, хезмәт җитештерүчәнлеге арту тизлеге югарырак булырга тиеш - 108,7 процент.

2016 ел бюджетның иң күләмле чыганаклары булып табышка салым, физик затлар кеременә салым, оешмалар милкенә салым торачак. Алар тупланма бюджетның үз керемнәренең 74 проценты, ә республика бюджетында 80 процентын тәшкил итә. 

Бу хакта бүген ТР Дәүләт Советының 12 нче утырышында ТР финанслар министры Радик Гайзатуллин хәбәр итте. 

 “Бюджетны әзерләгәндә дөньяда чимал һәм финанс базарында тотрыксызлык хөкем сөргәнен искәртәсем килә. Болар барысы да бюджетны, аеруча аның керем өлешен фаразлаганда, берникадәр авырлыкларга китерде, - диде ул чыгышында. – Республика Финанслар министрлыгы 2016 елга бюджетның керем өлешен формалаштыру буенча эшне икътисад министрлыгы, салым хезмәте, тармак министрлыклары, оешмалар белән берлектә алып барды. Аерым салымнар буенча исәпләүләр ясалды, җирле бюджетларның керем өлешен тулыландыру буенча муниципалитетларның тәкъдимнәре дә тикшерелде. Җирле муниципаль берәмлекләр белән уздырган чаралар нәтиҗәсендә, 2016 елга җирле бюджетларның керемнәре күләме алар белән расланды һәм бу өлкәдә каршылыклар юк.” 

Керемнәр буенча фаразлама республиканың социаль-икътисади үсешенең инвестицион һәм инновацион юнәлешләрен көчәйтү буенча мәсьәләләрне дә берникадәр хәл итә. Әлеге максатка салым буенча ташламалар аша ирешеп була. Радик Гайзатуллин бу юнәлешләр буенча тиешле закон актлары гамәлдә булуын ассызыклады. Дәүләт Советының сентябрь ахырында узган сессиясендә салым салуның гадиләштерелгән системасы буенча ташлама вакыты озайтылды, синтетик мотор майларын җитештерүчеләр өчен оешмалар милкенә салым буенча ташламалы ставка расланды. Моннан тыш, 2016 елга сәүдә объектларына милеккә салым буенча ставкалар планлаштырылган булса да, күтәрелми һәм 2015 ел дәрәҗәсендә калачак, дип белдерде министр чыгышында. 

Аның сүзләренчә, Татарстан Республикасының тупланма бюджетына физик затлар табышына салым 2016 елда 59,3 млрд сум күләмендә, республика бюджетына исә 41,5 млрд сум күләмендә керер дип көтелә. Салым күләмен санаганда икътисад министрлыгы фаразлаган хезмәт хакы фонды, аның үсеш темпы, салым җыелуының уртача проценты кебек күрсәткечләр файдаланылган. 

Шуны да әйтергә кирәк, физик затлар кеременә салым күләмен фаразлаганда, соңгы елларда беренче тапкыр үсешнең ким индексы алынган. 2016 елга ул агымдагы елда көтелгән үсешнең 103,2 процентын тәшкил итәчәк. 

Салым күләмен фаразлаганда, республиканың эре һәм урта оешмаларының бизнес-проектлары файдаланылган. Икътисад министрлыгы, салым хезмәте, тармак министрлыклары табышка салымның 65 проценттан артыгын тәшкил итүче оешмалар эшчәнлеген тикшергән. Әлеге мәгълүмат буенча табышка салым 57,3 млрд сум булыр дип фаразлана. 

Татарстан Республикасының тупланма бюджетына 2016 елда 18,9 млрд сум күләмендә акцизлар керәчәк. 

Юл эшләре программасын финанслау чыганагы булган нефть продуктларына акцизлар тупланма бюджетта 6,8 млрд сум, ә республика бюджетында 6,1 млрд сум күләмендә булыр дип көтелә. 

2016 елда оешмалар милкенә слынган салым күләме 19,7 млрд сум булыр дип фаразлана. Тулысынча муниципаль берәмлекләр бюджетында туплана торган физик затлар милкенә салым исә киләсе елда 776 млн сум булуы көтелә. Министр физик затлар милкенә салым киләсе елдан яңа тәртип буенча җыелачагына игътибарны юнәлтте. Ул күчемсез милекнең кадастр бәясеннән чыгып санала башлавы хакында хәбәр итте. Җирле бюджетлар өчен җир салымы да төп керем чыганагы булып тора. 2016 елда ул 7,2 млрд сумны тәшкил итәчәк. 

Киләсе елда транспорт салымы 3 млрд 876 млн сум күләмендә керәчәк. ТР Бюджет кодексы нигезендә транспорт салымы фаразланган күләмдә юл фондына юнәлдереләчәк. Салым күләмен санаганда салым базасы турында хисап, теркәлә торган машиналарның саннары һәм сыйфаты үзгәрү динамикасы нигез итеп алынган. 

2016 елга бюджет фаразында социаль әһәмиятле чыгымнар өлеше 5 процентка арта һәм барлык чыгымнарның 74,7 процентын тәшкил итәчәк. 

ТР финанслар министры Радик Гайзатуллин  әйтүенчә, 2016 елда мәгариф объектларын капиталь төзекләндерүгә 2,6 млрд сум, модульле фельдшерлык-акушерлык пунктларын салуга 330 млн сум, республика халкын чиста су белән тәэмин итүгә 650 млн сум, авыл клублары төзүгә һәм мәдәният биналарына капиталь ремонт ясауга 625 млн сум күләмендә акча каралган. 

Шулай ук, балаларның сәламәтләндерү лагерьларына, яшүсмерләр клубларына, парк һәм скверларга, социаль хезмәт күрсәтү учрежденияләренә капиталь ремонт ясау, спорт мәйданчыклары төзү дәвам ителәчәк. 

“Берничә ел гамәлгә ашырылып килгән социаль әһәмиятле чаралар 2016 елда да финансланачак. Аларның гомуми күләме 4,9 млрд сум. Алар барысы да ТР дәүләт программаларына кертелде”, - диде минстр. 

Моннан тыш, 2016 ел бюджетында федераль программаларга кушылып финанслау, бюджет учредженияләренең милкенә салым түләү, капиталь кертемнәргә ассигнованиеләр һәм юл эшләренә дә акча каралган булуын ассызыклады Радик Гайзатуллин.

“2016 елга Татарстан Республикасы бюджеты турында”гы 160-5 нче номерлы Татарстан Республикасы законы проекты беренче укылышта кабул ителде. 

ТР закон чыгару органы башлыгы Фәрит Мөхәмәтшин сүзләренчә, әлеге закон проектын эшләүдә Татарстанның барлык министрлыклары һәм ведомстволары өлеш керткән. 

“Безгә әле бу мәсьәләгә бер генә әйләнеп кайтмаячакбыз. Әлеге проектны 2 нче һәм 3 нче укылышта карганада, аны 2030 стратегиясенә яраклаштырырга кирәк. Бюджет проекты республиканың муниципаль берәмлекләренә дә йогынты ясый, чөнки без кабул иткән бюджетка бәйле рәвештә, алар үз бюджетларын караячак, - диде Фәрит Мөхәммәтшин. Ул шулай ук сайлаучылар белән очрашулар барышында тупланылган гозерләр һәм ихтыяҗларның барысын да республика бюджетына берьюлы кертергә мөмкин булмавын да билгеләп үтте. – Хәзерге шартларда көндәшлеккә чыдам булып калу мөһим. Бүген тәкъдим ителгән бюджет керемнәр буенча да, чыгымнар буенча да 6 процентка артыграк. Шулай ук социаль өлкәгә каралган бюджет күләме 70 процентка җитте, узган ел ул 68 процент иде. Бу исә безнең республика халкына социаль мәсьәләләрне хәл итүгә гарантия бирү, бу − хөкүмәтнең төп бурычы”, - диде ул. 

 “2016 ел бюджеты бик кырыс, безгә һәр тиенне санарга кирәк”, - диде бу мәсьәләдә Фәрит Мөхәммәтшин.
Беренче укылышта һәм тулаем "2016 елга пенсиягә федераль социаль өстәмә күләмен билгеләү өчен ТРда пенсионерның яшәү минимумы күләмен раслау турында"гы закон проектын бер тавыштан кабул итте. Аерым алганда, киләсе елга Татарстанда пенсионерның яшәү минимумы күләме 7526 сум итеп билгеләнә. 

ТР икътисад министры Артем Здунов әйтүенчә, пенсиягә федераль социаль өстәмәләр пенсионерның матди тәэмин ителешенең гомум күләме Россия субъектларында пенсионерның яшәү минимумы зурлыгына җитәрлек итеп билгеләнә. 

"Пенсияләренә социаль өстәмәләрне хезмәт хаклары турында архив мәгълүматлары сакланмаган, эш стажлары биш елдан кимрәк булган һәм элек хезмәт хакы аз түләнгән тармакларда эшләүчеләр, шулай ук туендыручыларын югалту сәбәпле пенсия алучы балалар керә", - диде министр. 

Ул билгеләп узанча, агымдагы елның 1 сентябренә Татарстанда пенсияләренә федераль социаль өстәмәне 44 мең пенсионер ала, бу барлык пенсионерларның 4 процентын тәшкил итә. Агымдагы елның 8 аенда федераль бюджеттан федераль социаль өстәмәгә чыгымнарның гомум күләме 453 млн сум тәшкил иткән. "Бу быелга закон белән расланган пенсионерның яшәү минимумы күләменнән 19,3 процентка яки 1216 сумга артыграк. Искәртеп узам: ул 6310 сум тәшкил итә", - дип аңлатып узды А.Здунов 

Докладчы сүзләренчә, 2016 елга Татарстан пенсионерның яшәү минимумы күләмен санаганда, быел азык-төлек товарларына фактив бәяләр үсеше һәм киләсе елга фаразланган инфляция үсеше исәпкә алынган. Агымдагы елга Россия буенча тулаем алганда пенсионерның яшәү минимумы күләме 7161 сум тәшкил иткән. 

2016 федераль бюджет проектында Россия буенча тулаем пенсионерның яшәү минимумы 8803 сум күләмендә билгеләнгән. 

"Татарстанда пенсионерның яшәү минимумы суммасы федераль дәрәҗәдән артмаганлыктан, республика законын кабул итү ТР бюджетыннан өстәмә чыгымнар таләп итмәячәк", - дип сүзен йомгаклады ТР икътисад министры.
ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге һәм “Татар-информ” мәгълүмат агентлыгының уртак басмасы

«Парламентские вести» («Парламент хәбәрләре») бюллетененең электрон версиясен Татарстан Республикасының мәгълүмат челтәрендә табарга (“Документлар әйләнеше” программасы) яки матбугат хезмәтендә заказ бирергә мөмкин.

Электрон версия министрлыклар һәм ведомстволарга, массакүләм мәгълүмат чаралары редакцияләренә, шулай ук мәгълүматларны тапшыруның корпоратив челтәре буенча республика шәһәрләре һәм районнарына муниципаль берәмлекләр советы депутатлары һәм администрацияләр өчен җибәрелә.   

“Парламент хәбәрләре”нең Интернеттагы адреслары:
www.gossov.tatarstan.ru  һәм www.tatar.ru/gossovet.html
НОМЕРНЫ ӘЗЕРЛӘДЕЛӘР:

Дәүләт Советы Аппараты хезмәткәрләре катнашында Резида МАКУЕВА, Җәүдәт ЮНЫСОВ, Чулпан ӘХМӘТОВА, Айгөл ЗАЛЕГДИНОВА, Ольга БЛАГОДАРОВА. 

     ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге 

Тел.: 267-64-90, 267-64-91, 267-64-92, 267-64-08, факс 292-85-98

Почта адресы: 420060, Казан, Ирек мәйданы, 1 йорт, Дәүләт Советы.

Электрон почта – pressa@gossov.tatarstan.ru

